
	ШИЛДЭГ НИЙТЛЭЛҮҮД

	 

	“МОНГОЛЫН ШИЛДЭГ НИЙТЛЭЛ” ЦУВРАЛ 99 БОТИЙН 9-р боть “Дондогийн Цэвэгмид, ШИЛДЭГ НИЙТЛЭЛҮҮД” нэртэй Улаанбаатар хотноо 2011 онд хэвлэгдсэн номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Дондогийн Цэвэгмид (1915-1991)

	 

	Д. Цэвэгмид 1915 оны 3-р сарын 26-нд Цэцэн хан аймгийн Ачит бэйсийн хошууны, одоогийн Дорнод аймгийн Баяндун сумын нутагт Мойлт хэмээх газарт малчин ард А. Дондогийн 2-р хүү болон мэндэлжээ. Бага балчир насаа эцэг, эхийн асрамжид өнгөрүүлээд, 1928 онд Улз хошууны бага сургууль, 1930 онд Улаанбаатар хотын багшийн сургууль, 1946 онд М. Ломоносовын нэрэмжит Москвагийн улсын их сургуулийг тус тус төгсөж, “Дээд сургуулийн багш, зоологч” мэргэжил эзэмшжээ. 1950 онд мөн их сургуулийн аспирантурыг төгсөж, биологийн ухааны дэд эрдэмтний зэрэг хамгаалсан, 1976 онд биологийн шинжлэх ухааны доктор, 1979 онд профессор цол, Гумбольдтын нэрэмжит Берлиний их сургууль, Ломоносовын нэрэмжит Москвагийн их сургуулийн “Хүндэт доктор” цолыг тус тус хүртсэн, манай улсын ууган эрдэмтний нэг байв. 

	Тэрээр 1928-1929 овд Улз голын хошуунд бичээч, 1930-1932 онд Улаанбаатар хотын Хар бологсдын бэлтгэл сургуульд багш, 1931-1932 онд Дөрвөд аймаг (одоогийн Увс аймаг)-ийн төвийн аж ахуйн сургуульд багш, 1932-1933 онд Улаанбаатар хотын бичиг үсгийн курст багш, 1933-1935 онд Улаанбаатар хотын Рабфакийн бэлтгэл сургуульд багш, захирал, 1935-1936 онд Дорнод аймгийн дундад сургуульд багш, 1936-1942 онд Улаанбаатар хотын үлгэр жишээ дунд сургууль ба Багш нарыг бэлтгэх сургуульд багш, хичээлийн эрхлэгч, 1942-1945 онд МУИС-д лаборант, 1951-1953 онд МУИС-д тэнхимийн эрхлэгч, декан, проректор, 1953-1959 онд МУИС-ийн ректор, 1959-1960 онд Шинжлэх ухаан, дээд боловсролын хүрээлэнгийн дарга, 1960-1962 онд Гадаад явдлын яамны 1-р орлогч сайд, 1962-1967 онд БНХАУ, Индонези, Бирм, Камбож, Пакистан улсад суух Онц бөгөөд Бүрэн Эрхт Элчин сайд, 1967-1972 онд МУИС-ийн ректор, 1969-1973 онд БНМАУ-ын Ардын Их Хурлын дарга, 1972- 1988 онд Сайд нарын Зөвлөлийн орлогч дарга бөгөөд Соёлын яамны сайдаар идэвх зүтгэл, үр бүтээлтэй ажиллаад өндөр насны тэтгэвэрт гарсан юм. 

	Д. Цэвэгмид 1942 онд буюу 27-хон насандаа “БНМАУ-ын гавьяат багш” хэмээх эрхэм хүндтэй цолыг анх түрүүнд хүртжээ. 

	Тэрээр насан багаасаа уран зохиол сонирхон оролдсон бөгөөд аль 30-аад оны эхээр Дорнод аймагт багшилж байхдаа уран зохиолын бүлгэмийг хөдөө орон нутагт анх байгуулан, үйл ажиллагааг нь удирдан чиглүүлж, алдарт С. Буяннэмэхтэй захидлаар харилцан, мэргэжлийн зөвлөгөө авч байснаас үзвэл, шинэ цагийн уран зохиол үүсэж бий болоход тодорхой бөгөөд жинтэй хувь нэмрийг оруулсан болох нь түүний зарим дурсамж, тэмдэглэлээс харагддаг билээ. 1930-аад онд түүний бичиж туурвисан “Хоньчин Найдан”, “Сурагч Ганбат”, “Бургаст голын Болд, Самбуу хоёр” зэрэг өгүүллэг, “Булшин дээр” зэрэг шүлэг, найраглал нь манай орны олон арван үеийн хүүхэд залуусын уншиж, үлгэр дуурайлал авч хүмүүжин өссөн, шинэ үеийн Монголын уран зохиолын түүхэнд тод томруун байр суурийг баттайяа эзэлсэн шилдэг зохиолууд юм. 1936 онд буюу 21-хэн настайдаа ардын хувьсгалын 15 жилийн ойд зориулан зарласан уралдаанд оролцож, “онц уран яруу найрлагатай зохиол бүтээл туурвисан тул” Ардын Сайд нарын Зөвлөлийн дэргэдэх уран сайхны Улс төрийн Зөвлөлөөс “Ардын уран зохиолч” цолоор шагнуулж явсан нь түүний авьяас билгийг төр засгаас өндрөөр үнэлж байсныг нотолдог. 

	Д. Цэвэгмид нь хошууны бичээчээс БНМАУ-ын Ардын их хурлын дарга хүртэл шат шатанд үргэлж өөдлөн дэвшиж ажиллахдаа Ардын Их Хурлын депутатаар 10 удаа сонгогдож, төр засгийн өндөр хариуцлагатай албыг 50 гаруй жилийн туршид нэр төртэй хашсан, эх орондоо төдийгүй дэлхийд дээгүүр данстай, манай улсын төр, нийгмийн хийгээд соёл, боловсролын салбарын гарамгай зүтгэлтэн, эрдэмтэн зохиолч, нэрт дипломатч төдийгүй, уран яруу нийтлэлч байсан юм. 


ӨМНӨХ ҮГ

	 

	Шинэ цагийн уран зохиолын үүдийг нээлцэн, XX зууны гуч, дөчөөд оны заагаар туурвисан “Хоньчин Найдан”, “Сурагч Ганбат”, “Бургаст голын Болд, Самбуу хоёр” зэрэг гайхамшигт өгүүллэгээрээ мөр гаргаж, Дорнодын уудам талаас Алтайн баруун хязгаарыг хаяалсан энгээр эрдэм боловсролын шан татах, шинэ соёлын үрийг цацах үйлсэд гар бие оролцон зүтгэж явсан эрдэмтэн зохиолч Дондогийн Цэвэгмид агсан багш хүнийхээ хувиар ч тэр үү хүүхэд залуусыг эрдэм номд шамдуулан, эгээрэл ухааралд уриалсан олон арван дурсамж, замын тэмдэглэл бичиж үлдээсний нэлээд нь тухайн цагтаа олны хүртээл болсны дээр зарим нь хожмоо ном, товхимол хэлбэрээр уншигчийн гар дээр очсон билээ. 

	Түүний дурсамж, тэмдэглэлээс түүвэрлэн авч, Монголын сэтгүүлчдийн сор бүтээлүүдийг эмхэтгэсэн дээж бичигт оруулж байгааг нэгэн цагт гарын туслахаар нь ажиллаж байсан миний бие гүнээ талархан дэмжиж, бас өмнөтгөл үг бичих хүндтэй даалгаврыг хичээнгүйлэн биелүүлэхийг зорив. Ийнхүү зорихдоо “тэмдэглэл” гэдэг ойлголтын дор утга зохиол судлал ямархуу онол төсөөлөлтэй байдгийг сонирхон, өөрт ойрхон байсан хоёр номыг сөхвөл, профессор Д. Галбаатарын “Уран зохиолын онолын, нэр томьёоны тайлбар толь”-д “Тэмдэглэл нь сонины бичлэгийн нэгэн төрөл зүйл. Сайн бичсэн тэмдэглэл уран зохиолын бүтээлээс ялгарахгүй олны хүртээл болж, урт удаан амьдардаг” (282-р тал), профессор Ц. Магсарын “XX зууны Монголын утга зохиолын шүүмжлэл” судалгааны бүтээлд “Тэмдэглэл бичигч нь бичиж буй зүйлийнхээ талаар ямар нэгэн онол баримтлалын үүднээс үнэлэлт дүгнэлт өгөхийг зорилго болгох бус, сонирхолтой мэдээ баримт цуглуулах, аян замд явах, уулзалт, судалгаа, сурвалжилга хийх явцад төрсөн сэтгэгдэл, бодол бясалгалын зүйлийг харьцангуй чөлөөтэй найруулан бичсэн нь олонтоо байх ажээ... Зохиолчийн зан төлөв, намтартай холбоотой мэдээ сэлт, лабораторийн онцлог, зохиол бүтээлээ бичиж туурвиж байсан түүх зэрэг хаана ч байхгүй баримтуудыг дуртгал хэлбэрээр үлдээж ирснийг тэмдэглэлийн үнэтэй чухал тал гэж үзэх үндэстэй” (27-р тал) гэх зэргээр тодорхойлон бичсэнийг олж үзэв. 

	Үүнээс ургуулан хэлэхэд, баримт цуглуулах, түүнийгээ сонирхолтой, уншууртай хэлбэрээр найруулан бичиж уншигчдад толилуулах хоёр чигийн ажил энэ төрлийн бичвэрийн насыг тодорхойлогч гол чанар байдаг бололтой юм. Баримт талаас нь яривал, Д. Цэвэгмид гуайн дурсамж, тэмдэглэлүүд шинэ цагийн сургууль, соёл дэлгэрч эхэлж байсан түүхэн цаг буюу өнгөрсөн зууны хорь, гучаад оны монголын нийгмийн амьдрал, тухайлбал, иргэдийн аж байдал, анхны сургуулиудын ахуй нөхцөл, тэнд ажиллаж, сурч байсан багш, сурагчдын идэвх зүтгэл, хэрэглэж байсан ном дэвтэр, төгсөгчдөд олгож байсан боловсролын бичиг баримт зэргээс авхуулаад, хот хөдөөгийн амьдралын нөхцөл, Монгол орны хүн байгаль, өвс ургамал, ан амьтантай холбоотой мэдээ сэлт, эдийн болон утга соёлын зүйлс тэргүүтнээс өгсүүлээд, гадаадын олон улс орны хөгжил, амьдралын хэв маяг, түүний дотроос нэн сонирхолтой нь эх орныхоо албан томилолтыг өвөртлөн, Монгол улсаа НҮБ-д гишүүнээр элсүүлэх их үйлсэд чармайн зүтгэж явах үеийн сонин содон түүхэн баримтуудыг хүртэл сийрүүлэн бичиж үлдээснээрээ туйлын үнэ цэнтэй юм. Гэхдээ Д. Цэвэгмид гуайн туурвих бичих арга маяг их өвөрмөц. Юу гэвээс, тэрээр баримтыг зүгээр нэг тоочин өгүүлж, он цагийн хэлхээнд оруулах төдийхнөөр цулгайдуу хэлбэрээр хөврүүлээд байдаггүй, түүнийгээ тойруулан бясалгаж, олон сэдэв салбарлуулсан зангилгаагаар уншигчдыг сэнхрүүлэн гэгээрүүлж, хүний. сайн сайхан чанаруудыг дээдлэн урамшуулсан, эх орон, нутаг ус, газар шороогоо чин сэтгэлийн угаас хайрлан дээдэлсэн сэтгэлээр бадрангуй тэмүүлэлтэй, оргилуун дэврүүн хөг аястай болгож бичдэг байлаа. 

	Нөгөөтээгүүр, Д. Цэвэгмид гуайн дурсамж, тэмдэглэлүүд зохиомжоороо уран зохиолын төрөлдөө ойрхон. өрнөлттэй, тайлалтай, зүйрлэл жишилтийн баялаг хэрэглүүртэй, төгс хэлбэршсэн байдаг онцлогтой. Жишээ нь, “Эргэн дурсахад” дурсамждаа он цагийн элэгдлийг Улз голын урсгал “усан толиноо магнайн хоёр, сайтар ажиглавал гурав ч байж мэдэх үрчлээ” сууснаар, бага сургуульд хамт сурч байсан хоёр нөхөр нь энх тунх, эрүүл саруул авч, “хүүхэд ахуйн зүс царайг нь одоогийнхтой зүйрлэхэд хэн хэнд нь нэлээд хувьсал, зурааст түүх” үзэгдэж байгаагаар, “цагийн удаанд, урсах усны түргэнд голын эрэг идэгдэн элэгдсээр мянган тохой, түмэн угалз” үүссэнээр дүрслэн бичсэн бол, “Алтай цаадах говьд” тэмдэглэлийн “Ёлын үүр” нэртэй бяцхан судалбар дурсамжид шувууны эрлийн үзүүр нь яван явсаар учир битүүлэг нэгэн агуйд хүргэснийг уншигчийг гижигдэн хөтөлсөн арга маягаар, үйл явдлын өрнөлийг улам бүр лавшруулан бичсээр, эцэст нь агуйн аман дээрх туламтай юм чухам юу байв гэдгийг тайлж хэлэлгүй орхисон байдаг. Тухайн цагт миний бие уншигчийн хувьд мөнхүү асуултаар “сэтгэлээ гижигдүүлсэн” бөгөөд, бодон бодон явсаар завшааныг ашиглан, тэр ууттай зүйл юу байсныг зохиогчоос нь асуухад “Алт байсан, банканд тушаачихсан” гэж билээ. 

	Д. Цэвэгмид гуайн дурсамж, тэмдэглэлийн сонирхолтой, уншууртай байдгийн өөр нэг учиг зангилаа нь хэл найруулгадаа байдаг. Тэр дүрслэн бичих авьяас төгөлдөр, бичиж буй зүйлээ нүдэнд харагдтал өнгө донжийг нь тааруулсан үг илэрхийллээр шаглаж найруулдаг, чухамхүү үгээр зурдаг нэгэн байлаа. “Хавцал шулуун биш, зүүн баруунаа байн байн эргэх бөгөөд ачааны машин арайхан багтаж гарах явцуу тохойн өндөр эргэн дээр одоо биш ч гэсэн маргааш лавтай ойчих бол уу гэмээр бул хар чулуунууд өчүүхэн жижиг суурин дээр дэнхийн данхайж, тэнцүүрээ олж ядан байгаа мэт харагдана” гэж, тухайлбал, Алтайн уулсын сүрлэг сайхныг онч нь таарсан үгээр өгүүлсэн нь түүний гайхамшигт дүрслэн бичлэгийн нэг жишээ. Дүрслэхдээ бас эсрэгцүүлэх, утга харшуулах зэрэг аргыг туурвих нэг арга маягаа болгон сайтар эзэмшсэн байдал түүний уран бүтээлээс түгээмэл ажиглагддаг. Жишээ нь, “Онгоцноос гармагц мөнх тэнгэрийн мөнгөн багана — баруун Алтайн дорнод жигүүр Хархираа уул хамгийн түрүүнд нүдэнд тусч, Улаангомд арай ойртсон шиг харагдлаа. Уул шилжин нүүсэн биш, Улаангом дөрвөн зүг найман зовхист дүүргээ тэлж, хуучин цагийн бяцхан тосгоноос хувьсгалт Монголын шинэ хот болтлоо өргөжин хөгжсөнөөс Хархираа уул хаяа хормойгоо тариан талбай хүртэл дэлгэж, аймгийн төвд ойртсон мэт санагдсан нь тэр бөлгөө” гэж бичсэнийг тайлбарлах нь илүүц биз ээ. 

	Ийнхүү Д. Цэвэгмид агсны дурсамж, тэмдэглэлийг шинжин, урын санг нь уудалбал, оюун ухааныг хөгжөөх олз хишгээр нэн арвин билээ. Нэмж хэлэхэд, тэрээр Улз голын хошууны бичээчээс эхлэн МУИС-ийн ректор, Сайд нарын Зөвлөлийн орлогч дарга, Ардын Их Хурлын дарга зэрэг нэр хүндтэй албан тушаалуудыг тавь шахам жил хашиж, амьдралыг эгэл боргилоос нь ч, эрдмийн өргөөнөөс ч, төрийн өндөрлөгөөс ч таньж мэдсэн, таван тивийн олон улсад алба, амины хэргээр зорчиж, хүндлэлийн дээдийг хүртэж явсан ч, бодгаль хүнийхээ хувьд хосгүй даруу төлөв нэгэн байсан билээ. “Алс өрнөд тивд”, “3000 арлын оронд”, “Алтан суваргын орноор” зэрэг алдарт тэмдэглэлүүдэд Монгол улсыг НҮБ-д элсүүлэх Засгийн газрын төлөөлөгчдийн тэргүүнээр явсан, Индонез, Малайз зэрэг улсад Монгол улсын Онц бөгөөд Бүрэн Эрхт Элчин Сайдаар томилогдон очиж, эдгээр улсын ерөнхийлөгчдөд итгэмжлэх жуух бичгээ барьсан тухайгаа өчүүхэн төдий ч өгүүлээгүй, “Би тэгэв, би ингэв” гэж огтхон ч дурдаагүй нь үүнийг тодоос тод нотлон харуулах буй заа. 

	 

	проф. С. Эрдэнэмаам


ЭРДЭМ — ЭРДЭНИЙН ЭРЭЛД

	 

	— Чиний энэ насанд хамгийн баяртай өдөр хэзээ, хаана тохиолдсон бэ? гэж хэрэв надаас асуувал эх орныхоо даалгавар, ард түмнийхээ итгэлийг биелүүлсэн өдөр бүхэн эрхэм дурсгалтай, баярын магнай тэнийсэн өдөр болж, миний ой ухаанд тэмдэглэгдэн үлдсээр ирлээ гэж би хариулна. 

	Хүний насанд сэтгэл догдлон хөдөлсөн баярт өдөр олон тохиолддог. Нэн ялангуяа эрх чөлөөт эх орноо хөгжүүлэх ариун үйлст хүчин зүтгэж, хөдөлмөр бүтээлийн баяслыг цаг тутамд амсаж байдаг шинэ Монголын иргэн нэг бүрд өдөр бүхэн баяр баясгалангийн нараар эхэлдэг. Ийм өдрүүдийн нэг нь эрдэм-эрдэнийн хайгуулд алтан Москваг зорьсон тэр өдөр байлаа. 

	1945 дугаар оны намар цагийн нарлаг сайхан өдөр арав гаруй залууг суулгасан ачааны машин Улаанбаатар хотоос гарч, умар зүгийн ивээлт салхийг сөрөн хурдалж билээ. 

	Толгойтын давааг даван цавтал жавхлант сайхан Богд уул сүндэрлэн сүндэрлэж, алс холын аян замдаа азтай хийморьтой явахын өлзийтэй ерөөлийг дэвшүүлж байх шиг, бидний хойноос даган ирж, даллан баяр хүргэж, салан ядаж байх шиг санагдаж билээ. 

	Хээрийн салхинд агь шавгийн үнэр анхилан, цагаан жигүүрт болжмор шувуухай өндөр дээрээс уяхнаар лимбэдэхийнхээ зуур хүрэх газар, хүсэл зоригийг лавлах мэт жиргэн жиргэнэ. 

	Замын хажуугийн гүвээ толгод, жалга сувгаар үхэр огдой өвлийн бэлтгэл өвсөө хураасан нь энд тэндгүй сондуул мэт торойн үзэгдэнэ. Өнгөрөн одох бид нарыг гүеэ дээрээ гараад, сониучирхан харж, нэгийг өгүүлэх мэт час час исгэрэх үхэр огдойг үзэхдээ энэхүү бяцхан амьтдын амьдрал, биеийн бүтцийн тухай сэдвээр дипломын ажил хийнэ гэж санахад бас ч соньхон байлаа. 

	Нарийн гол, Шарын гол, Хараа, Ерөөгийн усны савыг өнгөрөх замд хуйлран давхих адуу, тайван бэлчээрлэх үхэр, хонин сүрэг ойрын уулын бэлд ч, холын хөндийн эхэнд ч, нүд сунгам алсад ч, газар бүр харагдана. 

	Аргалын хөх утаа боргилон суунагласан айлын хот, дөнбөн цагаан гэрүүдийн зүг алтан намрын ардаг тарган морьдын ам таталгүй давхин одох малчин залуучууд бас соньхон, галтай цогтой харагдах бөгөөд Монгол орны амьдрал ахуйн өвөрмөц нэгэн шинжийг үзүүлж, сэтгэл хөдөлгөнө. 

	Улаанбаатар хотоос гарснаас хойш хоёр өдөр, хоёр шөнө өнгөрсний дараа эх орныхоо торгон хилийг алхаж, ах дүүгийн барилдлагат аугаа их хойд хөршийнхөө нутагт орж, Уушги (Наушки)-ийн тосгоноос галт тэргэнд суув. Өргөн Сибирийг огтлон, өрнөд нутгийг зорьсон төмөр замын дагуу гацаа тосгон, хот суурин тасралтгүй тохиолдоно. Цаг мөч өнгөрөх тутам газрын байдал өөрчлөгдөнө. Сибирь орны ус элбэг, үржилт хөрсөнд ургасан хус, улиас, шинэс, царс, далдуу моддын намрын навчис галт тэрэгний дээрээс эрвэн дэрвэн буух нь алслах тутам улам ихэснэ. 

	Хээрийн салхинд борлосон царайд нь эрэлхэг зоримог шинж илт тодорсон эрэгтэй эмэгтэй хүмүүс ургах нартай уралдан босож, хадлан тариалангийнхаа талбайд өдөржин ажиллахыг галт тэрэгний цонхоор баясан харж, Ангар, Енисей, Ижил, Эрчис мөрөн голуудын усны баялаг дөлгөөн урсгал, урт урт гүүрнүүдийг сонирхон, Эрхүү, Красноярск, Новосибирск, Омск, Свердловск хотуудын жавхлантайг гайхан явсаар, арван хоногийн аяны эцэст хүсч зорьсон туйлын газар-Орос орны зүрх, дэвшилт соёл, шинжлэх ухааны төв - Москва хотод хүрч, аугаа их соён гийгүүлэгч, суут эрдэмтэн М. В. Ломоносовын нэрэмжит Москвагийн улсын их сургуулийн оюутан болж билээ. Энэ их сургууль нь М. В. Ломоносовын санаачилга, төлөвлөгөөгөөр 1755 онд анх байгуулагдсан бөгөөд Н. И. Новиков, А. С. Грибоедов, М. Ю. Лермонтов, В. Г. Белинский, А. И. Герцен, И. С. Тургенев, А. П. Чехов зэрэг Орос орны соёл, боловсрол, шинжлэх ухаан, хувьсгалт хөдөлгөөн, нийгмийн санаа сэтгэлгээг хөгжүүлсэн өдий төдий суут зүтгэлтэн, соён гийгүүлэгч эрдэмтэд, уран зохиолч бүтээлчдийг төрүүлсэн яруу сайхан түүхтэй, оюун билгийн далай болсон сургууль ажээ. 

	Ийм сургуулийн түм түмэн оюутан залуусын эгнээнд багтаж, байгалийн ухааны факультетын багш нар-профессор Б. С. Матвеев, Г. П. Дементьев, В. Г. Гелнер, А. Н. Дружинин, Л. А. Зенкевич, Х. С. Костоянц, Н. П. Наумов, С. И. Огнев, А. И. Опярин, Ю. А. Орлов, А. Н. Формозов, И. И. Шмальгаузен нарын зэрэг академич, нэрт профессоруудын гүн утгат лекц сонсох болсноо үнэхээр ховорхон олдох хувь заяа гэж сэтгэлийн гүнээс талархан баярлаж байлаа. 

	Москвагийн их сургуулийн оюутны байр болох “Стромынк-32” байшинд сууж, Якутын хүйтний туйлаас ирсэн анчны хүү, нимбэг жимсний орон Пиранайн хойгийн охин, эрх чөлөөт тусгаар тогтнолын тэмцэлд баатарлаг гавьяа байгуулсан Сувд мөрний эргийн тариачны хүүхдүүд, танигдаагүй нууцат орон гэх зарим жуулчны тэмдэглэлд бичигддэг байсан төв Азийн нарлаг өндөрлөгийн уулсаас очсон малчны хүү, буурал Алтайн буйд хязгаарын гөрөөчин алтайчуудын үрс зэрэг олон үндэстэн ястны хөвгүүд, охид- оюутан залуучуудтай танилцаж, тэдэнтэй лекцийн танхим, Лениний номын сан, Горькийн номын сан, оюутны эрдэм шинжилгээний бүлгэм, театр, кино, соёл урлагийн газруудад үргэлж уулзан журамт нөхөрлөлийн холбоог тогтоож, сонсоогүйгээ сонсон, мэдээгүйгээ мэдэж, танин мэдэхийн баяслыг амсаж байснаа эргэн санахад таатай байна. 

	Тэндхийн залуучуудын нөхөрлөлийн үндэс нь эх орныхоо итгэн хариуцуулсан үүргийг чанд биелүүлж, амжилттай суралцах, бүтээлтэй хөдөлмөрлөх, улсаа урагшлуулан хөгжүүлэх ариун үйлст бүх хүч, оюун билгээ дайчлах нийтлэг үзэл санаа, үйл явдал бөгөөд тэд аливаад бие биедээ халуун дэмжлэг тусламж үзүүлж, хамтын хүчээр ажил үйлсийг бүтээдэг, нөхөр нь гэм бурууг үйлдвэл түүнийг шүүмжлэн засаж, зөв замд оруулдаг, нэгийн бүтээсэн сайн үйлст нийтээр баясдаг, нөхрийн эндэгдлийг өөрийн эндэгдэл мэт үзэж, гэмшин засах зам мөрийг нь зааж өгдөг ариун нөхөрлөлийн бат хэлхээ холбоотой байдаг ажээ. 

	Москвагийн их сургуулийн оюутан залуучуудын биеэ авч яваа байдал, зан төрхийг ажиглахад нөхөрлөл, үнэнч, хамтач, нигүүлсэнгүйг эрхэмлэхийн. чухлыг өөрсдийн хүмүүжлийн хөтөлбөр болгодог байна. 

	Нэрт эрдэмтэн Гунгаажалцан “Үлэмж дээдэс эрдмээ хэдий нуувч, үргэлжид бүгдээрээ түүний сайныг мэдьюү, үнэр сайт задийн цэцгийг сайтар бүрхэвч, үнэр нь ойр орчин бүрд анхилах мэт” гэж шүлэглэсэн нь хүний бүтээл, ажил үйлс чухам түүний хэн болохыг хэлж өгнө гэсэн утга бөгөөд орос залуучуудын маш даруу зан, сагсуурах, бардамнах, онгирох, өөрөө өөрийгөө магтахыг хатуу цээрлэдэг сайхан чанарыг ийнхүү тодорхойлж болох юм. 

	Н. Островскийн залуу байлдагчдад зориулж, өөрийн гавшгай хөдөлмөрийн үрээр эх орондоо магтагдаж алдаршсан залуу байлдагч бүхэн хэзээ ч гэсэн хөл дороо байгаа хөрс тулгуурыг алдах ёсгүй. Өөрийн хөл дор төрсөн эх орны хөрс байгааг баттай ойлгож, олон түмэнтэй хамт амьдар, олон түмэн чамайг хүмүүжүүлсэн гэдгийг сана, даруу төлөв зан байлдагчийг чимэглэнэ, омог бардам зан хуучны үлдэгдэл, гагц хар толгойгоо бодсон хүний явдал гэж сургамжлан хэлснийг орос залуучууд ажил амьдралдаа мөрдлөг болгодог байна. 

	Москвагийн их сургуулийн оюутан залуучууд номын сайн нөхөр, ном нь тэдний дотнын сайн багш байдаг. Оюутан бүхэн хичээлийн дараа В. И. Лениний болон А. М. Горькийн номын санд очиж, мэргэжлийн болон уран зохиолын ном уншдаг, уншсан зүйлийнхээ утга санааг товчлон бичдэг, өдөр сонссон лекцээ үдэш нь улам баяжуулан давтдаг. 

	Тэд эрдэм шинжилгээ, уран зохиол, жүжиг, бүжиг, биеийн тамир, уран уншлагын зэрэг олон төрлийн бүлгэм дугуйланд явж суралцахын зэрэгцээ ерөнхий боловсролын сургуулийн сурагчдын дунд соёл хүмүүжлийн ихээхэн ажил зохиодог, цаг хугацааны үнэ цэнийг сайн ойлгож, үр бүтээлтэй ашигладаг, аливаа бэрхшээлийг давж, зорьсондоо хүрэх, бүхнийг ялах гол арга зам болох эрэлхэг, хатуужил, тэсвэртэй байх зарчмыг хичээл сурлагад ч, ажил хөдөлмөрт ч, амьдрал ахуйд ч биелүүлж чаддаг нь манай оюутан залуучуудад сургамжтай ажээ. 

	Бидний амьдран оршиж буй XX зуун нь шинжлэх ухаан- техникийн хувьсгалын үе, маш хурдан хөгжлийн эрин бөгөөд биднээс урьдах хүмүүсийн олон мянган жилийн амьдралын туршид огт үзэгдээгүй, сонсогдоогүй түмэн гайхамшиг, шинэ шинэ зүйлс хүмүүний амьдралд нэвтэрч буй цаг юм. 

	Манай монголын ард түмний амьдралд машин техник, цахилгаан гэрэл, кино, радио, телевизор, компьютер, магнитофон зэрэг шинэ зүйлс нэвтэрч, бид бүхэн шинэ амьдрал байгуулж байна. Шинжлэх ухаан, техникийн шинэ ололт амжилт, нээлт бүтээлүүд өдөр, сар, жил бүр гарч, сурах мэдэх зүйл далай шиг арвин болж байгаа нь мэдлэг боловсролоо байнга дээшлүүлэхийг шаардаж байна. Үүнээс үзвэл мэдэхэд их цаг, цуцалтгүй хөдөлмөр хэрэгтэй нь илт боллоо. Мэдлэгээ байнга арвижуулж байхын тулд хоногийн цагийг амьдралын хэрэгцээнд зөв хуваарилан ашиглаж, шинэ зүйлсийг цаг алдалгүй сонор соргогоор танин мэдэж байхгүй бол сургуулийн танхимд олж авсан мэдлэг даруй хомсдон хөгжлөөс хоцрох болно. Орчин үеэс хоцрохгүйгээр урагшлах нь юуны урьд залуучуудын эрмэлзэх эрхэм зорилго байвал зохино. Энэ зорилгыг биелүүлэхэд зориг хатуужлыг эзэмших, залуучуудад эзэмшүүлэх ажил зохиох хэрэгтэй байна. 

	Суу билгийн нэг хувь нь авьяас, ерэн есөн хувь нь шаргуу хөдөлмөрийн үр дүн байдаг хэмээн эрдэмтэн мэргэд сургадаг билээ. Хүн хэчнээн тэсвэр, зориг хатуужилтай байвал төдий чинээ амжилт олно. Авьяас билгийг шаргуу хөдөлмөрөөр л тэтгэн хөгжүүлнэ. В. Г. Белинский “Урагш явахгүй хүн ухарч л явна, зогсоо байдал байхгүй” гэж хэлсэн билээ. Ухрахгүйгээр урагшлахын тул мэдлэг боловсролоо дээшлүүлж, орчин үеийн хөгжлөөс хоцрохгүй байх хэрэгтэй. Мэдлэг боловсролоо цуцалтгүй гүнзгийрүүлэхийн үүднээс зориг хатуужлыг өөртөө бойжуулж, сахилгатай, идэвхтэй, тодорхой зорилготой амьдран ажилладаг болгон залуучуудаа хүмүүжүүлэх үүрэг бидний өмнө тулгарч байна. Хүний чадвар амьдралын туршид үүсэж хөгждөг чанар юм. Чадвараа хөгжүүлэх, баяжуулахыг хичээх хэрэгтэй. Энэ нь мөн л зориг, хатуужлын үр дүн байх болно. 

	Хөгжлөөс хоцрохгүйгээр амьдрахын нэн чухал нөхцөлийн нэг нь гадаад хэл эзэмших явдал мөн. Өнөө үед манай нөхцөлд орос хэл их чухал байна. Энэ хэл нь дэлхийн соёл, шинжлэх ухаанд гарамгай байр суурь эзэлж буй бөгөөд түүнийг сайн сурсан тэр л цагт шинжлэх ухааны ололт, нээлт, ажлын арга барил, тэргүүн туршлага, ертөнцийн сонинтой бүрэн танилцах боломжтой болно. Гадаад хэл мэдэхгүй хүний дэргэд нэг гадаад хэл мэддэг хүн нэг толгойгоор, хоёрыг мэдвэл хоёр толгойгоор өндөр байх нь эргэлзээгүй. 

	Шинжлэх ухаан, техникийн хөгжлөөс хоцрохгүйгээр аж төрөн амьдрахад үргэлж дэргэд байх үнэнч сайн багш нь ном юм. Номын сайн нөхөр болох, номоор оюун билгээ тэтгэх, номоор мэдлэгээ сэргээн баяжуулах нь залуучуудад ус агаар мэт хэрэгтэй, тустай. Иймд залуучуудыг номд дуртай, ном уншдаг болгох талаар сургууль, багш нар их ажил зохиомоор байна. 

	Мэргэжил мэдлэгээ цуцалтгүй дээшлүүлж, өдөр тутам шинэ өндөрлөг өөд гарч байхын төлөө хамаг хүч, оюун билгээ дайчлан ажиллах маш хариуцлагатай үед бид амьдарч, шинэчлэлийн ертөнцийн босгыг алхаж, цэвэршсэн агаараар амьсгалж байна. 

	Ардын засгийн үүрийн туяан дор хүмүүжин, хувьсгалт шинэ байгуулалттай хамт өсөн өндийж, хуучныг хувиргаж, шинийг бүтээхэд ямар нэгэн хэмжээгээр оролцон, анхны зам мөрийг гаргалцаж, идрийн цогт насаа эх орондоо өргөсөн ахмад үеийнхний халааг Залуучууд та бүхэн авч байна. Манай ахмад үеийнхний ажил амьдралын туршлага нь нийт ард түмний хөдөлмөр тэмцлийн аугаа их туршлагын салшгүй хэсэг нь байдаг учир тэдний дайчин замналыг уламжлан залгамжилж, улам улам шинийг бүтээх хувь заяа Залуучууд та бүхэнд ноогджээ. 

	Хийх бүтээх, өөд татан сайжруулах олон эхт ажлын нэгэнд соёлч байдлын төлөө тэмцэл явуулах хүндтэй үүрэг тулгарч байна. Манай оюуны болон ахуйн соёл хоцронгуй байна. 

	Залуучуудын байгууллагын цаг мөч тутам анхаарч гүйцэтгэвэл зохих нэн чухал ажлын нэг нь хүн бүрийн, түүний дотор. залуу үеийнхээ соёлын түвшнийг дээшлүүлэхийн төлөө тэмцэл явуулах, тэднийг мэндэлж, хүндэлж сургахаас эхлээд орчин цагийн хүний эзэмшвэл зохих бүх соёлыг эзэмшүүлэх шаардлага тулгарч байна. 

	Хүн бол хамгийн нандин эрдэнэ юм. Энэхүү чухал эрдэнийг хамгаас өндөр үнэлж, хайрлаж, хамгаалж, хүндэтгэдэг хүмүүжлийг өсөх хойчийн үедээ олгох хэрэгтэй байна. 

	Өөрсдийн бадрангуй хөдөлмөр, эелдэг ааш зан, хүнд тусч, ажилд бүтээлч чанар, ариун нинжин сэтгэл, үнэнч шударга, даруу зан, соёлч боловсон байдлаараа одоогийн болон өсөх хойчийн үедээ үлгэр дуурайл үзүүлж, соёлт сэхээтэн хүн чухам юугаараа сайхан байх ёстой, тэр бүхнийг бие сэтгэлдээ шингээн, эр болон төрсөн эрч хүчээ, охин болон төрсөн охь чадлаа эх сайхан орныхоо мандал цэцэглэлийн төлөө шавхан өргөхийг залуу нөхдөдөө зөвлөн захиж, 1951 онд бичсэн “Эрдэм-эрдэнийн хайгуулд” өгүүллийн эхний хэсэгт цөөхөн үгс нэмж толилуулав.

БАЙГАЛЬ ХАМГААЛАХ ЯВДАЛ ИРГЭН БҮРИЙН ҮҮРЭГ МӨН

	 

	ДОРНОД АЙМГИЙН БАЯНДУН СУМЫН 8 ЖИЛИЙН ДУНД СУРГУУЛИЙН БАГШ, ПИОНЕРЫН УДИРДАГЧ НАРТ

	 

	БАЙГАЛЬ ХҮҮХЭД ХОЁР

	 

	ЭРДМИЙН ӨНДӨР УУЛАНД ХАТАН ЗОРИГИЙН ЖИГҮҮРЭЭР ГАРНА

	 

	Эдгээр нийтлэлүүд манай цахим номын сангийн Д. Цэвэгмид “УХААН ДАЛАЙ НОМООС ЭХТЭЙ” номд орсон тул түүнийг татаж үзэж болно. Холбоос:

	 


ЭРГЭН ДУРСАХАД

	 

	Улз голын тэнүүн цэлгэр хөндийгөөс илүү сайхан нутаг хаана байх билээ гэж манай нутгийнхан ярилцан, жараад мянган тохойтой, жаргалын Улз гэж ая дуундаа оруулдаг. 

	Шар тогоо, Улз, Уртын гол, Онхоодой, Түргэн, Хайрхан, Цагааннуурын хөвөө, Сүүж, Хэсгийн хөндийгөөр хонь хариулж, унаган бага насаа өнгөрүүлсэн надад тэр нутаг сэтгэлд минь нэн тод, нэг л дотно, элгэмсүү санагддаг. 

	Би идэр насандаа эх орныхоо өрнөд хязгаар нутагт ажиллахдаа мөнх цасан титэм нь мөнгөн цагаан дуулга адил сүндэрлэх буурал Алтайг үзэж, түүний сайхныг нь, сүрлэгийг нь шүлэг найраглалдаа магтан дуулахыг оролдсон билээ. Алтай нутаг хийморь сэргэм үнэхээр үзэсгэлэнтэй, жавхлантай, гэхдээ хэнд ч гэсэн төрж өссөн газар нь, аав ээжийн нь бүүвэйлэх дуун сонсогдсон өлгий нутаг нь элгэн халуун хайр булаасан, хамгаас уран сайхан, уян зөөлөн байдаг. Говийнхонд нүд алдам уудам, сэтгэл тэнийм цэлгэр говь нь үзэсгэлэн төгс, юунаас ч эрхэм байдагчлан, тундрынханд мөсөн далайн хөвөө хязгаар, мөнгөн цагаан тал нь хамгаас дотно, сайхнаас сайхан нутаг байдаг биз ээ. Төрсөн нутгаа зорьж аяны замд гарахдаа унасан газар, угаасан ус, аав ээжийнхээ гэрийн буурь, хонь хариулж явахдаа чулуугаар гэр барьж нааддаг байсан дов толгод, аавтайгаа хадланд гараад үдшийн бүрэнхийд өвсөн овоохойн үүднээс эргэн тойрныг ажиглахад хааяа аргамжааны морь үүрсэх, хадуур хангинах сонстон, хадланчдын гал энд тэндгүй улалзан, огторгуйн одон мичид газар дээр цацагдсан мэт харагддаг байсан Уртын голын баян нуга, тансаг хөндий, бага сургуульд анх орсон газар-одоо Баяндун сумын төв - Наранбулаг, энэ бүгдийг нүдэн үзнэ гэхээс баясал төрлөө. 

	Аяны зам урт, даваа олон, өндөр уулыг ч давна, өргөн талыг ч туулна. Цэнхэр манан татсан цэлгэр уудам талд зорчих үед сэтгэл зүрхний гүнд нуугдан хадгалагдсан бүхнээ эргэн эргэн дурсаж, эргэцүүлэн эргэцүүлэн бодох ажээ. 

	Эргэн тойрон нам гүм, гагцхүү машины дуу хүнгэнэн сонсогдоно. Машин хурдлан давхина, зорчих зам өмнө, үлдэх зам хойно зурайж, улбар тоосон дунд мушгиран, орчлон дэлхий жирэлзэн хөдлөх мэт агаад уул, тал, ус, гол цөм биднийг угтан угтан ирнэ. Салхи нүүрийг илбэн, урсгал нь хээр газрын эрүүл сайхан үнэр авчирна. 

	“Улз гол Өндөр довоос эх авдаг. Тэнд Эхэн бүрд гэдэг их нуур бий. Тэр нутаг холын хол, олон өдөр хоногчийн газар байдаг гэнэ билээ” хэмээн аавынхаа ярьдгийг Улз голын савд орохдоо санаж, газрын зураг дэлгэн үзэж явсаар удалгүй уудам талбиун хөндийд мөнөөхөн Эхэн бүрд нуур ч, Өндөр дов гэдэг шовх толгой ч байгааг олж харлаа. 

	Улз голын эрэгт хүрч уснаас нь амсах үес түүний нэн тунгалаг усан толиноо магнайн хоёр, сайтар ажиглавал гурав ч байж мэдэх үрчлээ ив илхэн тодорно. Энэ цэнгэг сайхан ус нь Улзын дагуу үе улиран нутаглаж аж төрсөөр ирсэн ард түмний амьдралыг хангагч, увдис төгс эрдэнэ юм. Ер ус нь сав үгүйд тогтох биегүй, бохир үгүйд мэдрэгдэх амтгүй, унаган байдалдаа өнгө ч үгүй, үнэр ч үгүй боловч, орчлон хорвоогийн хамгийн үнэт баялаг ажээ. Ус хэмээх энэхүү баялагт хүмүүсийн хандлага маш нарийн, туйлын энэрэнгүй, нэн хямгадалтай байх нь чухлын чухал юм хэмээн бодох зуураа Хэрлэн голыг гатлах үедээ эрэгт нь ч, усанд нь ч шил, төмөр, резин, даавуу зэрэг түмэн зүйлийн хог новш хаягдсан байхыг үзсэнээ санаж, хүний эрүүл мэндийн рашааныг тийнхүү бохирдуулдаг этгээдийг олж, эрдэнэсийн дээд эрдэнийг, эрүүл энхийн авралт эм болсон усыг ингэж хайр гамгүй бүрэлгэн буртаглаж хэрхэвч болохгүйг түүнд ухамсарлуулах сан, манай ард түмэн эрт цагаас усыг эрхэмлэн хүндэтгэж, үргэлж ариун байлгахыг хичээдэг, гол мөрөнд бохир оруулахыг машид цээрлэдэг байсан сайхан уламжлалыг хойчийн үедээ өвлүүлэх нь эцэг эх, багш нар, хүн бүрийн үүрэг байх ёстой гэж бодов. 

	Улз голын хойд биеийн харгуйгаар уруудахдаа голын голдиролд нэгэн үе ойртон, нөгөө үе холдон явлаа. Мянга мянган жилийн туршид морин туурайгаар урлан бүгээсэн найман гүдгэр далант эртний харгуй хэрэм замтай зэрэгцэн Улзын хойд биеэр уруудсаныг даган явахад улирах цагийн удаанд, урсах усны түргэнд голын эрэг идэгдэн элэгдсээр мянган тохой, түмэн угалз үүсгэсэн нь уран байгалийн үзэсгэлэнт нэгэн туурвил ажээ. 

	Угалзлан урссаар алсын газар адагтаа хүрсэн Улз голын цэнгэг цэлмэг ус гүехэн, бас гүнзгий, түүний урсгал нь намуухан, ширүүн, зарим тохой нь цайран хөөсрөх эргүүлэгтэй, зарим нь яралзан жирвэгэнэх долгиотой харагдах нь Улз нутгийн Мойлтын хөндийд эрдэнэт хүний биеийг олж, эргэх хорвоогийн наран дор эрвэж дэрвэж эхэлснээс хойших амьдралынхаа урсгалын дөлгөөнөөс ч, аялж туулсан замынхаа бартаатайгаас ч эргэн санахад хүргэлээ. 

	Тэртээ умарт Хэнтийн салбар уулсын оргилууд цэнхэртэн сүндэрлэж, тэдгээрийн цаана хязгааргүй гүнзгий, тунгалгийн тунгалаг хөх тэнгэр харагдана. Өмнө зүгт холын хол сэмжин үүл, түүний доор хөвөн цагаан үүл, түүнээс доош бөөн хар үүл тэнгэрийн хаяанаас өндийсний завсраар номин өнгөт зурвас үзэгдэнэ. Хоньчин явахдаа үүлэн цоорхойгоор үзэгдэх тэнгэрийн хаяаг хараад “Тэнгэрийн хаалга” тэнд л байдаг болов уу, тэнд хүрч, ядахдаа толгойгоо тэр хаалгаар дөнгөж цухуйлгаад харвал цаана нь юу байдаг болоо гэж боддог байснаа санаж явлаа. 

	Улз голоос их мөрөн үзээгүй, Угтам-ханаас өндөр уул даваагүй эгэл нэг малчны хүү билээ би. 

	Ардын засгийн элгэн халуун хайр халамжид хүмүүжиж, хувьсгалт байгуулалтын ивээлд өсөн өөдөлсөөр өнөөдрийг хүрсэн энэ хугацаанд төр, түмнийхээ итгэлийг хүлээж, таван тивийн хэд хэдэн орон, түүний хөгжил дэвшил, нүүр царайг нүдэн үзсэн минь “Тэнгэрийн хаалгаар” харах гэсэн балчирхан насны минь хүсэл мөрөөдөл биелсэн хэрэг хэмээн санаж энэхэн тэрхнийг сонирхсоор явтлаа Улз голын хошууны бага сургуульд хамт суралцаж байсан Б. Чимидцэрэн, Р. Дэмбэрэл нартай уулзахдаа “Чимидцэрэн бид хоёр Онхоодойн цагаан нуурын зөөлөн хар шавраар бүх биеэ будаад гүйлдэхэд усны эрэгт үдийн халуунд хурган хэвтсэн хоньд цочин босож, үргэн зугтдаг сан” гэж Долгорсүрэндээ хуучилж багын анд нөхдөө танилцуулав. 

	Тэр цагаас хойш олон арван жил өнгөрчээ. 

	Бага сургуульд хамт суралцаж байсан энэ хоёр нөхөр маань энх тунх, эрүүл саруул байх бөгөөд хүүхэд ахуйн зүс царайгаа одоогийнхтой зүйрлэхэд хэн хэнд маань нэлээд хувьсгал, зурааст түүх үзэгдэхээс сонин янзын бодол цээжинд урган гарах авч, нас бүхэн өөрийн өвөрмөц онцлог, сайн сайхантай байдгийг санаж, сэтгэлээ тайтгаруулан, эрт эдүгээ харилцан хүүрнэлдэж, улирах цагийн харвах урсгалын нэгэн хэсэгхэнийг баяр хөөртэйгөөр өнгөрүүлсэн билээ. 

	Баян-Уулын төвөөс гарч Улз голыг уруудахад насны багад үзэж байсан уул, ус, ой мод, зам харгуйн байдал мөн л танигдмааргүй болтлоо өөрчлөгдсөн мэт байх нь баян энэ байгальд үнэхээр хувьсал, шинэчлэл болсон хэрэг үү?, аль миний ой ухаанд болсон өөрчлөлт үү? гэж эргэцүүлэн бодоход хүргэнэ. 

	Үерлэх үедээ ус нь хоёр талын уулын хаяанд тулж, автомашин, морин хөсөг ч гаргадаггүй Унагайн гол одоо гүүртэй болжээ. Дээд, дунд, доод Сандааха хэмээх гурван хэсэг нарсан төглийн захаар залуу нарс үлэмж ихээр ургаж, үе олныг өнгөрөөсөн өвгөн өвгөн нарс сүрлэг боловч магнай нь гүнзгий атираатай харагдана. Харин үдшийн цагт үнээ, тугал тогтоож явахдаа салаа мөчир дээр нь гарахыг оролддог байсан Сарлаг нарс холын бараанд хэвээрээ л байх шиг үзэгдэвч, дэргэд нь очиход салаа мөчир нь бүдүүн ч болсон юм шиг, эргэн тойрны элс манхан нь гүнзгий ч болсон юм шиг, ойр хавьд нь олон олон залуу мод ургажээ. 

	Галт машины хурданд газрын зам эвхэгдэх мэт, алсын уул, даваа, гүвээ айсуй. Удалгүй Согоот уулын зүүн суга - баруун өлийн даваан дээр гарахад “Нарийнхан хээрийг минь хөлрүүлсэн Наранбулагийн даваа” гэх уянгалаг ая чихэнд сонсогдож, Наранбулагийн саруул хөндий, насан багын үеийг өөрийн эрхгүй санагдууллаа. Энд хонь хариулж байхад үхэр тэргэн цуваа ирж, бүдүүн бүдүүн дүнзэн мод Наранбулагийн зүүн дэнж дээр буулгасан, нутгийн дархчуул дүнзэн байшин хоёрыг барьсан, тэр хоёр байшинд Улз голын хошууны бага сургууль хичээллэж эхэлсэн, тэгэхэд нь сургуульд орж нагац ээж Гэнимаатай хамт эсгий гэрт байснаа санаж, гэрийнхээ буурийг энэ орчинд бил үү гэж тоймлолоо. Нагац ээж минь махны шөлөнд аарц буцалгаад, заримдаа мах чанаад намайг хүлээж байдаг сан. Орой болтол гэртээ харьж ирэхгүйгээр сургууль дээрээ саатвал нагац ээж минь нэхэн очиж авчирдаг байлаа. Нэг өдөр газрын зураг дээр ямар нэг арал олж зааж чадаагүй учир багш намайг хичээлийн дараа танхимд үлдээлээ. Гэтэл удсан ч үгүй нагац ээж минь ирж “Хүүг минь юунд үлдээв” гээд дагуулан явсан билээ. Нагац ээж минь хонины бэлчээрээс холдож үзээгүй, бичиг үсэг мэдэхгүй, эгэл нэгэн малчин эмэгтэй байсан боловч сурагчдын үдэшлэг, сургуулийн концерт, жүжигт үргэлж очиж сонирхдог, ялангуяа “Борхон туулай” гэдэг шүлэг уншина гэхэд минь заавал очдог сон. Сургуулийг хүндэтгэдэг, концерт жүжигт дуртай, шинэ цагийн юмыг сонирхож таашаадаг нагац ээж минь намайг хүний зэрэгтэй хүн болж өсөхөд надад сайн нөлөө үзүүлсэн ачтаны нэг билээ. Түүний гэр байсан газрыг жаран жилийн дараа тоймлон харж сэтгэл хөдлөн удтал зогсохдоо элбэрэл ачлалын далай болсон нагац ээж минь энх байсан ч болоосой, идэр сайхан нас минь юутай ч хурдан өнгөрнөв дөө гэх сэтгэгдэл төрлөө. Нагац ээжийн минь дулаахан бор гэрт Цэдэнгийн Жамц, Жамсрангийн Нанзад, Самдангийн Сэрээтэр, Цэрэнгийн Авирмэд, Мухадийн Намхай зэрэг арав шахам сурагч хүүхдүүд суудаг сан. Хүүхдүүд ч гэждээ, Цэдэнгийн Жамц, Жамсрангийн Нанзад хориод насны залуус байсан билээ. Тэд Улз голын хошуунд МАХН-ын үүр байгуулахад хамгийн түрүүнд намд элссэн, намын анхны гишүүд, тэр нутгийн тэргүүний сэхээтэн, хувьсгалчид байжээ. Тэд улаан даавуугаар урлан хийсэн таван хошуу тэмдэг зүүн энгэр дээрээ зүүгээд явдаг байсан нь хүүхэд ахуйн минь сэтгэлд тодхон үлджээ. 

	Цэдэнгийн Жамц нь намын долоодугаар их хуралд төлөөлөгчөөр оролцоод буцахдаа урьд өмнө тэр нутагт үзэгдээгүй хачин хувцастай (одоо бодвол костюм байсан болов уу?) очсоныг нь хошуу бичээч байсан би ч гэсэн сонирхон харж, Улаанбаатар хотод ийм хувцас өмсгөдөг байх нь хэмээн бодож дотроо нэгийг санаж билээ. Цэдэнгийн Жамц, өөрийн эцэг Намсрайн Цэдэнгийн хамт дорнод Сибирийн большевикууд партизан нарт мэдээ хүргэх, хоол унд залгуулах зэргээр тусламж үзүүлж, цагаантны үлдэгдэл, элдэв дээрэмчидтэй зэвсэг барин тэмцэж явсан учир төр засаг өндрөөр үнэлж түүнийг партизан болгосон юм. 

	Эрдэм эрлийн аян харгуйд мордох хүсэл эрмэлзлийг надад болон миний үетэн нөхдөд төрүүлж, соёлт ертөнцийн босгыг анх алхуулсан ачит сургуулийнхаа анхны дүнзэн байшинг одоо хүртэл бүрэн бүтэн байгааг үзэхдээ, хичээл заалгасан багш нар, хамт суралцсан нөхөд-партизан Цэдэнгийн Жамц, хөдөлмөрийн баатар, гавьяат багш Додийн Базар, хөдөлмөрийн баатар Цэрэндоржийн Төмөр, гавьяат хуульч, дэд эрдэмтэн, генерал Базарын Цэдэн-Иш, манай орны дүрслэх урлагийн байгууллагыг үндэслэгчид Додийн Чойдог, ардын зураач Очирын Цэвэгжав, монгол эх орныхоо усны амьтны баялгийг судлагч эрдэмтэн, профессор Анударийн Дашдорж, ардын зураач Гэлэгийн Одон нарын зэрэг олон олон авьяас билигтний эрдмийн далайг зорих зам нь энэ бага сургуулийн жижигхэн танхимаас эхэлснийг дахин дурсан санав. 

	1925 онд Улз хошууны бага сургуульд орж суралцсан тэр цагаас хойш жаран жил өнгөрч, энэ завсар олон сайхан нөхдөө гэрэлт хорвоогийн мөнх бусын замд үдлээ. Мөнхийн рашаан байдаг сан бол Ц. Жамц, Ж. Нанзад, үеийн нөхөд О. Цэвэгжав, Д. Чойдог, Ц. Төмөр, А. Дашдорж багш агсан, дүү Д. Цэдэндорж, Д. Ичинхорлоо, Д. Дариймаа, Д. Чимэд нартаа түүнээс хүртээж энх тунх байлгах сан гэх уяруун дэврүүн бодол зүрх сэтгэлийг хөндөхийн сацуу тэдний үлдээсэн бүтээл, гэгээн дүр анд олон нөхдийн нь, ачлалт олон шавь нарын нь сэтгэлийн гүнд мөнхлөгджээ гэсэн итгэл төрнө. 

	Улз голын хошууны бага сургуульд гурван намар, гурван өвөл, гурван хаврыг өнгөрүүлсэн Наранбулагийн саруул дэнж одоо Баяндун сумын төв нь найман жилийн дунд сургууль, клуб, музей, зочид буудал, эмнэлэг, сумын захиргаа, сурагчдын байр зэрэг олон сайхан барилга бүхий томоохон тосгон болон хөгжиж байгаа нь нүдэнд тун ч бахтай харагдана. 

	Энд хэдэн өдөр байх зуураа орчныг ажиглахад улиран одсон жилүүд, балчир багын цагийг дахин санагдуулах уул, ус, даваа гүвээ, зам харгуй танигдан, уярах сэтгэлийн утсыг догдлуулна. Уртын голынхон хүүхдээ эргэхээр давж ирдэг зүүн өмнөд хөтлийг харахад аавын минь хар хоргүй гэгээн царай, үргэлж унаж явдаг шарга морь нь нүдэн өмнө тодрох шиг болов. Бөмбөг намналцаж тоглосон талбай, чихэр өвсийг нь малтдаг хайлст толгой, өвөрт нь тогтсон хунгар руу гулгадаг Толь Мандал өндөр, цэнгэг уснаас нь ууж, сэргэлэн зүлэг дээр нь тоглодог Наранбулаг сав саяхны мэт сэтгэлийн толиноо тодхон буух ажээ. 

	Хуучид, Хэсэг, Оорцогийг үзэхдээ өгөөж сайхан уулсын налгар уудам бэлээр Очирын Цэвэгжавтай малд хамт явдаг, зарим өдөр азаргаа ноцолдуулж, бухаа мөргөлдүүлдэг байсан болон хэзээ хойно түүний зурсан “Зээрд азарга”, “Хүрэн бух” зэргийг сонирхон харснаа санав. 

	Очирын Цэвэгжав хоньчин байхдаа ч, сурагч болсныхоо хойно ч, адуу мал, түүний дотроос морь, азарга, бас айл гэр, уул ус үргэлж зурж явдаг байж билээ. Ингэж насны багаас эхлэн урлах авьяасаа уйгагүй тэтгэн хөгжүүлсний ачаар О. Цэвэгжав алдар цуут бүтээл олныг туурвиж ардын зураач болсон билээ. 

	Аливаа уран бүтээлчид мэргэжлийнхээ дагуу тасралтгүй бүтээл туурвиж байвал авьяас билэг нь ямагт баяжин хөгждөгийг ардын зураач О. Цэвэгжавын амьдралын зам тодорхой харуулсныг уншигч нөхөд юунаа эс андах билээ. 

	Хайрхан уулын өвөр, Баруун сүүж, Хэсгийн хөндий, Уртын гол, Түргэн цагаан нуур зэрэг аав ээжийнхээ нутагласан газрууд, өвөлжөө, хаваржааныхаа бууц, хонь хариулж байсан өргөн хөндий, уудам талаар явж үзлээ. Үдийн халуунд хургасан хонин сүргийн дэргэд суухдаа чулуугаар даруй хороо хийгээд хоймор тал нь бурхан тахил, баруун талд нь аавын, зүүн талд нь ээжийн ор, түүнээс дорогш эргэнэг, айргийн сав, гол дунд нь тогоо, тулга болгон чулуу өрж тоглодог дов толгод, тогорууны дэгдээхэй бариад алтарганаас аргамжин нэг хэсэг тавихгүй, эхийг нь цамнуулж байсан ухаа гүвээ, хаврын сүүлчээр гуу жалга, дэнж дэвсэгт тарна цухуйхад дэргэд нь чулуу овоолон тэмдэг тавиад, ургаж томрохыг нь ажин хүлээдэг байсан балчир багын дурсгалт газруудаа хараад, насны наран эртийн цагийг сэтгэл догдлон саналаа. Түргэн цагаан нуурын хойд талд намаржиж байхад дээрэмчид ирээд, хүүхэд биднийг ээжийн маань орон дээр зандчин суулгаад, аавд маань буу тулган, гутал дээлийг нь тайлуулан аваад явсан нь санагдлаа. Тэр бууц чухам энд байсан бил үү дээ гэж бас тоймлогдлоо. Түргэн цагаан нуурын хойд гүвээ, Худалчийн талын урд биеэр хонь хариулж байсан газруудаараа явлаа. Хааяа ганц нэг гил хар зүсмийн тугал төрөхөд нутгийнхан түүнийг “усны бухын төл” хэмээн олзуурхан ярилцахыг нэг бус удаа сонсож, тэр сонин амьтны уснаас гарахыг үзэх юм сан гэж нуурын долгионыг удтал ажигладаг байснаа саналаа. Хэдийгээр намар оройн цаг боловч амгалан энхийн энэ нутагт өсгөн торниулсан үр удмаа дагуулан өмнө холын дулаан оронд аялахаар хуран цугларсан мянга мянгаар тоологдох үзэсгэлэнт мөнгөн цагаан хун шувууд нуурын мандал дээр нисэн буун, наадан бүжихийг баясан харав. 

	Энэ нутгийн эрхэм чимгийн нэг болсон зүрхэн хэлбэрт Хайрхан хан уулаа үзэхдээ үүл баганадан сүндэрлэх өндөр оройд нь нэгэнтээ гарч, нүдэн үзүүрээ цэлийн нээгдэх алсын барааг баясан харснаа болон Хайрхан цагаан нуурын зүүн баруун дэнж, ойр орчмын гүвээ толгодоор хонь хариулдаг байсан үеэ эргэн дурслаа. 

	Салхитын хөндийгөөс үлээх намуухан салхи “Хайрт дүү Дариймаа чинь энд төрсөн шүү дээ” хэмээн шивнэх шиг сэвэлзэх нь тэр нэг жил нутагтаа очиж амраад О. Цэвэгжав, Б. Болод, Ж. Болод нарын зэрэг хэдэн багш нөхдийнхөө хамт алсын замд мордоход дүү Дариймаа Халиутын Холбоо хүртэл өртөө газарт даган явж үдээд, аянд өлзийтэй, амьдралд азтай явахыг сэтгэлийн гүнээс ерөөж, шинэхэн улаан юүдэнгээ өргөн өргөн далласаар намрын омголон морьдын туурайгаар дэгдэх элбэг тоосны үзүүрт хоцорсон нь дахин харагдах шиг болохоос уламжлан хайрт дүү нартайгаа хамаг амьдралдаа бие биедээ өмөг түшиг болж, хүний жаргалыг хамт эдэлж, хүлгийн хурдыг хамт сорьж өсөн өндийснөө санаж явлаа. 

	Аав, ээжийнхээ хориод жил нутагласан Хэсгийн хөндийд ирж өвөлжөөнийхөө буурийг эгч Дарьжаваар заалгаж оллоо. Энэ хөндийд хэдэн удаа түймэр шатсан учир хашаа хорооны ул мөр огт алга болсон авч манай өвөлжөөний ар дахь намхан дов хэвээр байлаа. Энэ довын өмнөхөн өвсний хашаа, түүний баруунтай морины, зүүнтэй үхрийн, урд талд тугалтай үнээний хашаанд хавчиж ханаруулан хураасан аргал, тэгээд манай гэр байдаг сан. Одоо аав ээж минь байсан ахул “Хүү маань ирлээ” гэж баяр хөөр болон, навчин хэлбэртэй мэнгийг минь үзээд “Занаахай маань мөн байна” гээд үнсэх сэн гэж бодогдон, элбэрэл төгс аав, энэрлийн далай ээж минь үгүйлэгдлээ. Хүн болох багаас-, хүлэг болох унаганаас гэж ардын цэцэн үг бий. Хүүхэд өсөж хүн болох нь гэр бүлийн хүмүүжил ямар байснаас ихээхэн шалтгаална. 

	Эх орон, ард түмнийхээ итгэлийг хүлээж, өдий болтлоо баяр жаргалтай яваа минь юуны урьд намайг хүний зэрэгтэй хүн болгож, ачлалын гараа дэлгэж, алтан сургаалаа хайрласан аав, ээж хоёрын минь ач билээ. 

	Харааны газрын уулыг давж үзээгүй, хашраг бярууны бэлчээрээс холдож яваагүй эгэл малчны амьдралаар нас биеийг өнгөрүүлсэн ачит аав минь намайг бага байхад дагуулан явж, тарвага агнадаг, өвс хаддаг, хадлангийн талбайн захад өвсөн овоохойн үүдэнд хоёулхнаа сууж байхдаа:

	“Дэгс худал ярьж болдоггүй юм, дээдэс настан буурлуудыг ямагт хүндэтгэж явах хэрэгтэй, сайн санаа, сайхан сэтгэл, зоримог шударга зан сайн бүхний эх байдаг юм, болж өгвөл хүнд тус л хүргэж яваарай, малд явахдаа хүнийх гэж ялгадаггүй юм, айл хөршийнхөө малыг хамт хотлуулж, орой унтаж, эрт босож яваарай” гэх зэргээр сэтгэл зүрхний үгээ захиж үргэлж сургадаг сан. Малчны ухаан тэр юм. 

	Аав маань гарын дүйтэй. хүн байсан бөгөөд мал маллахын завсар чөлөөнд модоор сав суулга, явган ширээ зэрэг бага сага юм урладаг, тэрэг чарга дархалдаг, ээж Самбуугийн Рэгзэдмаа үнээ саах, арьс элдэх, угаах арчих, оёх хатгах, айраг бүлэх, тараг бүрэх, хоол унд бэлтгэх зэрэг айл гэрийн бүхий л ажлыг нугалдаг, мөн намар цагт хүүхэд биднийг дагуулан явж, цагаан төмс малтаж, үрэл мойл, улаалзгана түүгээд, цагаан төмс сүүнд чанаж, улаалзгана цөцгийтэй хольж, үрлийг бүлээн усанд бүрж бидэнд идүүлдэг, мойлыг хатааж нунтаглаад хурууд хийх буюу хольцтой тос бэлтгэдэг, мангир, гоогол, зэрлэг сонгино, мангирын буурцаг түүж давслаад хоол амталдаг байж билээ. Ийнхүү аав, ээжийнхээ ажил үйлсээс санахын зэрэгцээ чихэр өвс, сөд, гишгэнэ, гүгүс малтаж, тарна, дааган чих, хурган чих түүдэг, баян нуга, дэнж дэвсэг, гүвээ толгодыг сэтгэл хөдлөн харлаа. 

	Айлын бууцанд хэвтэх хусан модыг үзэхдээ тэрэгний бул хийхээр ойгоос огтолж аавынхаа авчирсан хусан модны үйс, холтсыг хуулж амттайхан долоонгоо, хусан идэж байсан бага насаа дурсав. “Хаврын сүүл, зуны эхэн үед хусан модны шүүс гадагшилж холтсон доороо хуралддаг учир юм хийх хусыг яг энэ үед л огтлоод, холтсыг нь даруй хуулбал хатах нь амархан, хагарч гандахгүй бөх байдаг юм” гэж аав маань ярьдаг байж билээ. 

	Манайх нутгийн айлуудын нэг адил өвлийн дунд сар гартал соргог бэлчээр сонгон нүүдэллэж байгаад, өвөлжөөндөө бууж, малаа ногоон өвсөөр тэжээдэг байлаа. Би сургуульд орохоосоо өмнө өвөл цагт өглөө үдэш аавыгаа даган явж, малдаа өвс өгөлцдөг, дэвсэх хагд хадалцдаг, ээжтэйгээ хамт үхрийнхээ хөлдүүсийг хавчиг хашаанд ханаруулан овоолдог, зуны цагт хонь хариулдаг, хонины арьс халимлах, идээлэх, гадсанд мушгих, хэдрэгдэх, элдсэн арьсыг утах утаарь малтах зэргээр ээждээ тусалдаг байлаа. Долоон настайгаас эхлэн аавтайгаа хамт хадланд гарч, хадуураар өвс хадахыг заалгаж, анхны удаад авах өвсөндөө нэмэр болохоор хадаж чадаагүй, аавдаа тус хүргэхийн оронд “ус хүргэх” минь илүүтэй байсан биз. Би хадсан газраар явж балт зөгийн үүр эрдэг байлаа. Зөгийн үүр олоод түүнийг задалмагц дотроос нь олон зөгий дүнгэнэлдэн гарч, над руу дайрахад яаран зугтдаг сан. Ингэж зугтаж гүйх замдаа хөөн ирж байгаа зөгийнүүдийн өмнөөс хадагдсан өвс шүүрэн авч цацан хаяхад, зориг төгөлдөр тэр бяцхан амьтад сарнин тархдаг сан. Энэ чөлөөнд би эргэж гүйгээд тэр задалсан үүрийн нөгөө талаас ирж, амттай бал шахаж авдаг байлаа. Намайг хөөж яваад сарнисан сайх зөгийнүүд өвс хадаж яваа аавыг минь хатгаж сандраах нь олонтой сон. Ингэж зөгийн үүр уудлан, балыг нь шахан авах үед огт эсэргүүцдэггүй нэг том зөгий үүр дотроо үлдсэнийг үзэж гайхдаг байлаа. Тэр нь “ээж зөгий” байсанжээ. Үүнийг хэзээ хойно олж мэдсэн юм. Сүүл сүүлдээ зэрлэг зөгийн бал авах талаар багагүй туршлагатай болж, хадлангаас буцахдаа аяга дүүрэн бал гэртээ аваачиж, ээждээ өгсөн тэр нэгэн тохиолдлоо хадлан хадаж байсан газраа хараад саналаа. Би аавтайгаа хадлан хадсан тэр намар ганцаараа хадсан өвс минь хоёр бухал болж байсан ч ариун цагаан хөдөлмөрийн амт шимтийг мэдэрсэн анхны баярт намар байлаа. 

	Зэрлэг зөгийн аяга дүүрэн бал үзэхдээ ээж минь “Ачит амьтны хураасан буянт газрын хишиг” гээд баярлан амталж байсан боловч балын хагасыг нь заавал үүрт нь үлдээх хэрэгтэй, хэрэв бүгдийг нь авчихвал хөөрхий тэр бяцхан амьтад, тэдний үр өндөг нь өлбөрөх болно. Балт зөгий хүнд тустай амьтан байгаа юм хэмээн сургаж билээ. Бас үргэнч оготнын хөеө түншин цагаан төмс уутлахад ээж минь бүгдийг нь авхуулдаггүй сэн. Мөн шувууны өндөгт гар хүрч тун ч болохгүй, гар хүрвэл эх нь голж дарахаа болих учир шувуу болдоггүй юм гэж үргэлж захидаг байлаа. 

	Нэг зун манай чингэлгийн оройн илүү гарсан хучилтын доор алтан хараацай үүр засан өндөглөв. Тэндээс нүүх болохдоо манай аав зориуд шон босгон түүний орой дээр модон хайрцаг хийж тавиад, хараацайн үүрийг өндөгтэй нь түүнд шилжүүлээд нүүж билээ. Нүүдлийн тэрэгний хажуугаар хос хараацай удтал нисэн “жив, жив” дуугарахад нь манай ээж “Хөөрхий минь! Үр чинь тэр бууцанд, модны оройд үлдсэн, та нар биднийг бүү дага” гэж хэлж билээ. 

	Ер нь манай ард түмэн байгаль-дэлхийнхээ арвин баялаг амьтан, ургамал, агаар усыг ариун, нандин, бүрэн бүтэн байлгахын төлөө чармайж ирсэн сайхан заншилтай юм. Хэзээ ч мартаж, орхиж болохгүй тэр сайхан заншлыг манайд үеийн үед уламжлуулан хадгалуулах нь соёлт хүн бүхний үүрэг байх ёстой буй заа. 

	Миний намтрын нэгэн хуудсанд бичигдсэнээр “манай ахмад үеийнхэн ардын засгийн үүрийн туяан дор хүмүүжиж, хувьсгалт шинэ байгуулалттай хамт өсөн, хуучныг хувиргаж, шинийг бүтээхэд аль нэг хэмжээгээр гар бие оролцон, анхны зам гаргалцаж явсан учир тэдний ажил амьдралын туршлага нь нийт ард түмний хөдөлмөр тэмцлийн аугаа их туршлагын салшгүй хэсэг” нь болох билээ. 

	Иймээс өнгөрснийг эргэн санаж тэмдэглэн үлдээх нь өсөх хойчийн үед сонирхолтой, үндэс түүхээ танин мэдэхэд нь хэрэгтэй, тустай ч байж магад гэж БНМАУ-ын ахмад зүтгэлтний хорооны даалгаврыг хүндэтгэн хүлээн авч энэхэн дурсамж төдийг эхлэн бичлээ. 

	Дурсамжаа бичээд эхлэхэд өөрийнхөө л тухай өгүүлсэн утга давамгайхан гарч ирэх нь сэтгэл зовмоор ажээ. Өндөр настан буурлуудыг ажиглахад өөрсдийн туулсан амьдралын урт зам, ажил бүтээл, хойч үедээ сургамж болох үнэт зүйлсийг ярьдаг ч, бичдэг ч. Би тийм ч өндөр настны тоонд орохгүй нь мэдээж, гэвч уугуул нутаг - Улз хошууны төвд унадаг дугуй анх үзэж, жирэлзэн гүйсэн жигтэй тэр “морийг” сонирхон даваа гүвээ давтал дагаж гүйлдсэн хүүхдүүдийн нэг; аэроплан хэмээх асар том төмөр шувуу байдаг, түүнийг өгт цусгүй, цав цагаан царайтай, нарийхан өндөр хүн нисгэж явдаг гэж ярилцахыг үнэмшиж явсан; Улаанбаатар хотод ирээд Жанрайсэгийн сүмийг ертөнцөд хамгийн өндөр барилга гэж бодож явсан; Их талбайд (Одоогийн Сүхбаатарын талбай) тархсан том том чулуунд бүдчиж явсаар эсгий гэр хэлбэртэй бөмбөлөг ногоон байшин-цэнгэлдэх хүрээлэнд (одоогийн Засгийн ордон байгаа газар байсан) очиж жүжиг үздэг агсан; Аж үйлдвэрийн комбинатын суурь тавих нийтийн ажил үйлсэд оролцож яв. сан зэргээ нөхөн санахад нэлээд хэдэн жилийн урьдах байдал, жаран настай шинэ нийслэлийнхээ шургааг босгон хатгасан хашаа, эсгий гэрүүд зонхилсон хот агсан цаг болон хөдөөгийн уул талаар соёлын үрийг тарилцаж бичиг үсгийн дугуйлангаас Монгол улсын их сургууль хүртэл ардын боловсролын бүхэл бүтэн систем бүрэлдэн тогтож, социалист соёл цэцэглэн хөгжихөд гар бие оролцож явсан; Халх голын байлдаан, эх орны ариун дайн, нэгдэлжих хөдөлгөөний үе атар газар эзэмшсэн, аж үйлдвэр хөгжсөн, алтан соёмбот төрийн далбааныхаа НҮБ-ын төвд очтой туяатай, гэрэлтэй гэгээтэй, өндөр хүндэтгэлтэйгээр өргөгдөн мандахыг баярлан харж бахархан зогсож байсан зэрэг үзсэн сонссон олон сонин, эх орныхоо эрчимт хөгжлийн цэцэг, ард түмнийхээ аугаа тэмцлийн үрийг эргэн дурсаж ярьж суумаар гэрч болсон хүний ч нэг юм уу даа би гэсэн бодолд автагдан үүнийг бичив. 

	Би 1915 онд Цэцэн хан аймгийн Ачит бэйсийн хошууны (одоогийн Дорнод аймгийн Баяндун сумын нутаг) Мойлт гэдэг газар малчин ард Анандын Дондогийн хүү болон төрөөд арван нас хүртлээ аав, ээжийн-хээ ивээл дор өссөн билээ. Тэгээд 1925 онд Улз хошууны бага сургуульд орж, уг сургуулийг 1928 онд төгссөний дараа нэг жил Улз хошууны бичээчээр ажиллаад, 1929 оны намар Улаанбаатарын Багш нарыг бэлтгэх сургуульд орж суралцан 1930 оны 3 дугаар сарын 26-нд багш болсон юм. 

	“Чи хөхөгчин туулай жилийн хаврын дунд сард Баруун Мойлтод төрсөн” гэж аав, ээж минь хэлдэг сэн. Энэ нь 1915 он болно. 

	Цаг хугацаа юутай түргэн өнгөрнө вэ?... Би арван хэдтэйгээсээ сургууль, соёлын мөр хөөж, аавын гэрээс гарч явсан юм. Энэ завсар хичээл сургуулийн амралт чөлөөгөөр ээж, аавдаа золгохоор яаруу давчуу ирэхэд манайх Улзаас урагш зусаж, намаржих тул төрсөн газар-Баруун мойлтдоо очилгүй өдий хүрч, жараад намрын шувуу буцахыг үзсэн хэрэг бөлгөө. Тэгээд ертөнцийн агаарыг анх амьсгалж, “Би хүн!” гэсэн дуугаа анх сонсгосон, ачит ээжийнхээ ангир шар уургийг анх удаа амталж, орчлон хорвоод анх нүдээ нээсэн төрсөн газар-Мойлт юугаан үзэх сэн гэсэн хүслээ энэ удаагийн аянаар биелүүлэхээр зорьсон минь энэ билээ. 

	Улзын голыг гатлаад Өвгөд уулын баруун сугаар даван зүүн хойшоо явсаар Сумтын хөндийд орох замд уул, ус, нутаг газрыг эгч Дарьжав, дүү Лхамсүрэн, Балдорж нар бидэнд танилцуулан ярих нь сонин. Тэд энэ Хуа шар, тэр Хуагч үнээ, Өвгөд, Самгад, Хар тогоо, Шар тогоо гэж эсрэг тэсрэг нэртэй уулсыг заана. 

	Улзаас урагш нутагт цас их орсон нэг өвөл Сумтын хөндийгөөр нүүдэллэж явснаа болон дүү Лужаа Ямаатын хонхрын зүүн эрэгт, би Дөшийн голд төрсөн, удахгүй бид тэр нутаг хүрнэ гэж эгч Дарьжав давтан давтан ярьж олон жилийн өмнө нутаглаж байсан газруудаа үзэхээр сэтгэл баясан явах нь илт байв. 

	Намрын шар наран үд хэлбийх үес бид Шар тогоо уулын зүүн хойно горхины эхэнд очиж зогсов. Хэдийгээр 60 гаруй жилийн өмнөх учрал явдал боловч миний ой тойнд Шар тогоо уулын оройд овоо тахилгад мориор гарсан, Шар тогооны горхины урд дэнж дээр манайх зусаж байхад би удтал өвчтэй байсан, тэгээд “гүйдэлтэй газар гэрээ барьсан” гэж лам аврал буулгасан учир аав, ээж маань яаран сандран гэрээ горхины хойд биед нүүлгэсэн нь тодхон санагдаж байв. 

	Бид Шар тогооны горхины эхнээс зүүн тийш хөдөлж, Жаал булаг, дараа нь Хүрэн хоолойн адгаар гарах үед бага насанд тохиолдсон нэг учрал дурсагдав. 

	Манайх Хүрэн хоолойд ганц гэрээрээ өвөлжиж байлаа. Гөлөө нэртэй хоточ сайн нохой маань нэг шөнө гэрээс нэлээд холдон зогсоо зайгүй хуцаж байтлаа гэнэт хэн нэгэнд хөөгдсөн мэт гэрийнхээ дэргэд ирээд, ямар нэг юмтай гангинан, гингэнэн ноцолдоход нь эгч бид хоёр ээжийнхээ орон дээр дуугаа хураан суугаад, аав, ээж маань өөхөн дэнгээ унтраан тотгоороо ээлжлэн гэтэж харсан боловч саргүй шөнө нүх мэт харанхуй, юу ч үзэгдсэнгүй гэсэн сэн. Нохой маань ноцолдож байсан юмаа урд зүг рүү хөөсний дараа удалгүй морин төвөргөөн сонсогдож, Цэдэнгийн Жамц ах хүрэлцэн ирж, айж сандарсан бидэнд хань түшиг болж, “Юу байсан бол?” “Гуринхатсан чоно явсан байж болох юм” гэх зэргээр ярилцан, тэр шөнийг өнгөрүүлж билээ. Маргааш нь аав гэрийнхээ орчин тойронд явж ажигласан боловч ямар нэг амьтны ул мөр үзэгдээгүй учир их л гайхан, хүн буюу чоно явсан ахул мөр байлтай, чухам юу явсан байх нь вэ? Чөтгөр байхаас зайлахгүй гэх зэргээр ярилцахыг нь сонсоход ар нуруу руу аалз гүйх шиг болж, дараа шөнө нь элдэв муухай зүүд зүүдэлж билээ. 
 

	Тэр үеийн эгэл малчдын олонх нь эргэц тойронд зуугаад л километрийн хүрээнд нүүдэллэн амьдарсаар нас биеийг өнгөрүүлдэг, өвөлжөө, хаваржаанаас цаадах орон газрыг бараг мэдэхгүй, бугтай бууц, чөтгөртэй даваа, үүний түүний морийг чөтгөр тушиж гэнэ, чөдөрлөж гэнэ, чөтгөр шулам нь хэрээ шувуу, өлөгчин чонын дүрсэд хувираад энд тэнд явна гэнэ гэх зэрэг аймаар юм хэлэлцэн өвлийн шөнийн уртыг өнгөрүүлдэг байж билээ. 

	Бага насандаа үзсэн, сонссоноо сэтгэлдээ ургуулан бодож, унасан газар, угаасан ус, өндийсөн өлгий, өссөн нутгаа баясан харж явтал бас нэгэн учрал сэтгэлд буусныг өгүүлбэл:

	Нарийн хоолой гэдэг газар өвөлжиж байхад маань нэгэн орой хойд зүгээс улаан армийн морьт отряд хүрэлцэн ирж арваад, хориодоороо айлуудад хуваарилагдан хоноглосон юм. Тэгэхэд манайд хориод цэрэг байрлан хооллож, шөнө дөл болтол дуу дуулалдан баяртай, хөөртэй хоноод маргааш нь бай буудаж, бөмбөг (гранат) шидэж дэлбэлэн үзүүлснийг их л сонирхон шохоорхож байснаа саналаа. 

	“Улаан армийн энэ отряд цагаантны оргодлыг хөөж яваа юм. Одоо ингээд манай энд тайван сайхан болно” гэж нутгийнхан ярилцаж байсныг сонссоноо санаж тэр Нарийн хоолой гэдэг газар хаахна байдгийг эгчээс асуун явтал Хүрэн хоолой өнгөрч, бид Мойлтын хөндийд орж, түүний зүүн биеэр өгссөөр Баруун мойлтод хүрэв. 

	“Намайг арван нэгэн настай байхад манайхан эндээс Шар тогоо руу нүүсэн юм. Манай өвөлжөө энэ хөндийн зүүн биед нэгэн хонхор газар байдаг сан, зүүн хойно маань өндөр уул, зүүн урдхан талд маань бага шиг толгой, голын баруун нугад худаг байдаг сан” гэж эгч Дарьжав ярьж, газрын байдлыг ажиглан явж байгаад “Энэ л чиний тоонот болов уу” гэж Баруун мойлтын зүүн биед доохнуур байгаа, билүү чулуу элбэгтэй хонхордуу газрыг заав. 

	Гэр маань энд л байсан болов уу хэмээн орчныг ажиглах зуураа хуурай зөөлөн өтөг дээр унаж, хорвоотой анх учрахдаа яаж чарласан бол би?, хонины нэхий манцуйд, дүүжин өлгийд бүүвэйлэгдэж, үхрийн эврээр аавынхаа хийсэн угж хөхөж байхдаа ямархан хүүхэд байсан бол би? Яагаад намайг “Занаахай” гэж эрхлүүлэн нэрлэсэн юм бол гэх зэрэг олон асуулт сэтгэлд урган гарав. 

	Цэлгэр тэнүүн нутгийнхаа, цэлмүүн саруул Мойлтынхоо, цэвэр сайхан агаараар цээж дүүрэн амьсгалж, унаган багын үеэ оюун бодолдоо сэргээж, аяны замаас эргэхэд, Шар тогоо уулын оргил холдон холдсоор, шингэн хөх униарын дунд бараа тасрав. 

	Эр биеийн ид хаваа зориулж, хөвүүн биеийн хүч чадлаа өргөх баян дэлгэр эх орон маань, бяцхан тоонотоос эхэлдэг гэх шүлгийн бадаг сэтгэлд бууж, хөлгийн жолоог чанагш залав. 

	 


ТАВИН ЖИЛИЙН ДАРАА 

	 

	Уг нийтлэл манай цахим номын сангийн Д. Цэвэгмид “УХААН ДАЛАЙ НОМООС ЭХТЭЙ” номд орсон тул түүнийг татаж үзэж болно.

	



	



	УЯНГЫН ЖИМЭЭР ХӨТЛӨГСӨД МИНЬ

	 

	Нэгэн мянга есөн зуун гучаад оны эхний хэдэн жилүүдэд тэр үед Цэнгэлдэх хүрээлэн хэмээн нэрлэж байсан бөмбөгөр ногоон барилгын баруун жигүүрийн нэг өрөөнд уран зохиолчдын бүлгэмийн гишүүд бид долоо хоног тутам цугларч, шүлэг, өгүүллэг бичих арга ухаан, ямар сэдвийг урьдал болгох тухай уран зохиолч С. Буяннэмэх, багш Ишдорж нар ярьж, бидний бичсэн шүлгийг уншуулан, найруулга хэмжээ, утга уянгын байдлыг нь шүүмжлүүлэн хэлэлцүүлж, нэмэх, хасах зэргээр засварлан, зааж сургадаг байлаа. 

	Бүлгэмийн хичээлийг уран зохиолч С. Буяннэмэх удирддаг бөгөөд тодорхой сэдэв өгч, шүлэг зохиолгоод, түүнийг уншуулан сонсож, хэлэлцүүлдэг сэн. 

	Бид зохиосон шүлгээ нөхдөдөө уншин, тэд нарын шүүмж, заавар зөвлөгөөг сонсоод, гэртээ харьсныхаа дараа үг, найруулга, зохиомж, утгыг дахин дахин засаж, заримдаа нэг бадгийг хэд хэдэн бадаг болгон, утга бүрдсэн бүрэн шүлгийн хэмжээнд хүргээд, дараагийн хичээлд уншин хэлэлцүүлдэг, сайшаагдсан шүлгийг радиогоор уншдаг, хэвлүүлж болно гэсэн зохиолыг бас хичээнгүйлэн хянаж, илүүг хасах, дутууг нэмэх зэргээр сайжруулахыг оролддог сон. 

	Уран зохиолчдын бүлгэмийн хичээл дээр бичиж эхэлсэн “Хадлангийн өглөө”, “Ойд зугаацав”, “Эрдмийн хаалга нээгдэв”, “Дөрвөн цаг”, “Улз гол”, “Эхний цас”, “Харанхуй манан арилав”, “Хэрлэн гол”, “Зуны өглөө” зэрэг олон шүлэг одоо хүртэл бичмэлээрээ надад бий. 

	Миний зохиолын эмхэтгэл-1974 оны “Зохиолууд” хэмээх номд байгаа “Сүхбаатар”, “Туулай”, “Баяр хүргэе”, “Хамхуул”, “Үнэг” зэрэг шүлэг мөн л уран зохиолчдын бүлгэмийн хичээл дээр эхлэн зохиож, дараа нь засаж, нэмж хэвлүүлсэн бүтээлүүд юм.

	 

	“Хадлангийн өглөө” шүлэгт:

	 

	“Хээрийн салхи сэржигнэн сэржигнэн үлээж, 

	Өвсний толгой найган найган ганхаад, 

	Өндрийн цаанаас алтан наран мишээж, 

	Өргөн талбайд мөнгөн дусал гялтганана. 

	Хадах ногоо намиран намиран бөхөсхийж, 

	Хадуур машин хангинан жингэнэн эргэлдээд, 

	Атрын өвс эвхрэн эвхрэн хураагдаж, 

	Агаарын сайханд ажиллах зориг бадраана”

	 

	“Хэрлэн гол” шүлэгт:

	 

	“Урсаж байх нь дөлгөөн сайхан

	Ундарч байх нь баялаг сайхан, 

	Агаар салхи урьхан сайхан

	Аяны зам нь шулуун сайхан, 

	Эргийн цэцэг нь элбэг сайхан, 

	Эргэх шувууд нь үзэсгэлэн сайхан, 

	Уухад ус нь ариун сайхан, 

	Умбахад урсгал нь сэрүүн сайхан”

	 

	“Эхний цас” шүлэгт

	 

	“Уул гүвээ тал хөндийд цасан будан цайрч, 

	Эргэн тойрон мөнгөн цэцэг эрвэн дэрвэн унав 

	Үд өнгөрөхөд зөөлөн цас өвдөг тулам умбагдаж 

	Өдөр улирахад эргэн тойрон торгон цас хяхнав”

	 

	“Зуны өглөө” шүлэгт:

	 

	“Дэлгэр зуны баясгалант өглөөний сэрүүн хонгорт 

	Дэнж талын үзэсгэлэнт цэцгүүд сэтгэл булааж, 

	Өглөөний тунгалагт холын бараа цэнхэрлэн харагдаад, 

	Өндрөөс буух усан боргио хөгжимдөн эгшиглэнэ. 

	Хонгор үлэн, хонхот цэцгүүд-нахилзан бөхийж, 

	Хоньчин хүүгийн амрыг эрин даллан дуудна. 

	Аглагт донгодох эгшигт хөхөөний уяхан аялгуу 

	Адуучин хүүгийн сэтгэлийг хөдөлгөж нэгнийг санагдуулна”

	 

	“Улз гол” шүлэгт:

	 

	“Хайрхан хан уул нь

	Харан ширтэн ивээсэн, 

	Угтамхан уул нь

	Урин даллан золгосон

	Урт гэгээн хөндийтэй, 

	Угалз сайхан урсгалтай, 

	Эрэг нь эрдэнийн гэрэлтэй 

	Ус нь энхийн шийдтэй”

	 

	гэсэн байдаг. 

	Хэвлэгдээгүй, бичмэлээр байгаа шүлгүүдийн зарим бадгийг толилуулав. Энэ мэтээр шүлэг зохиолгохдоо нөхөр Буяннэмэх дөрвөн мөртэйгөөр толгой холбох, мөр алгасан толгой холбох, хос хосоор толгой холбох болон шүлгийн мөрт бичигдэх үгийн тоо 3, 4, 6, 7 байж болох тухай зөвлөж, янз бүрийн хэмжээтэй шүлэг бичүүлдэг байсан нь дээрх бадгуудаас тодорхой. 

	Тэр үед голдуу долоон үгтэйгээр шүлгийн нэг мөрийг зохиох нь элбэг байсан билээ. Нөхөр Буяннэмэх цаг үеийн байдал, улсын бага хурал, нам, эвлэлийн хурлын үед төлөөлөгчдөд баяр хүргэсэн, малчин ард олны бадрангуй зориг хатуужил, хөдөлмөр бүтээлийн тухай шүлэг, өгүүллэг бичүүлж, радиогоор уншуулдаг байж билээ. Тэр үед радиогоор шүлгээ уншина гэдэг эхлэн бичигч бидний хувьд том шагнал байсан билээ. Орон нутгаас нийслэлд хүрэлцэн ирсэн төлөөлөгчдөд баяр хүргэж бичсэн шүлэгт:

	 

	Эх орныхоо мандлын төлөө чин зоригийг барьсан, 

	Түмэн олныхоо бадралын төлөө төрийн үйлс шийдвэрлэхээр ирсэн

	Аав, ээж, ах эгч хүндэт Та бүхэндээ

	Амжилт бүтээл, аз жаргал ерөөн

	Шинэхэн уран зохиолчдын бүлгэмийн өмнөөс

	Чин сэтгэлийн баярын мэнд дэвшүүлж

	Аугаа хурлын тогтоол шийдвэрийг

	Ажил хэрэг болгохын төлөө

	Утга уянгын зэвсгээ барин

	Урагшлан давшихаа батлан илэрхийлье

	 

	гэсэн байдаг. Энэ шүлгийг бүрэн эхээр нь радиогоор уншсанаа санаж байна. 

	 

	“Хамхуул” шүлэгт:

	 

	“Буух өнжихийг минь бут мэдэг, 

	Буцах эргэхийг минь салхи мэдэг гэж

	Буурал талаар дэгэн догон харайсаар

	Арван салаагаа мянган хэсэг бутаргаж

	Ач үрээ түмэн голоор тараасаар

	Ахмад хамхуул насны туйлыг үзэв”

	 

	гэсэн энэ бадагт ардын аман зохиолд гардаг “буухыг минь бут мэднэ, буцахыг минь салхи мэднэ” гэсэн зүйр үгийг ашигласан билээ. 

	 

	“Туулай” шүлэгт:

	 

	“Эрчит хөлийн хурданд уужим дэлхий товчлогдож

	Ирт шүдний хүчинд уран зураг сийлэгдээд

	Өвгөн аавын өвсөнд үдшийн бүрийгээр айлчилж

	Өчүүхэн бага бөжиндөө амьдралын замыг сургана” 

	 

	гэсэн энэ бадгийг ааваа дагаж морь, үхэртээ өвс өгөлцөж явахдаа нуруулдсан өвсний хашаанд үдэш бүр тааралддаг туулайнуудаас санаа авснаа бичсэн хэрэг буй заа. 

	 

	“Үнэг” шүлэгт:

	 

	Халтар шархан үнэг

	Хагд өвсний дундуур

	Сагс сагс хатирч

	Цааш наашаа үсэрнэ 

	 

	гэжээ. 

	Уран зохиолчдын бүлгэмийн хичээл дээр байгалийн сайхан, адуу мал, ан гөрөөсний тухайгаас гадна ардын хувьсгалыг бататгах, эх орноо батлан хамгаалах, ард түмнээ ажил үйлст идэвхжүүлэх, төр засгийн бодлогыг сурталчлах сэдвээр шүлэг, өгүүллэг бичүүлдэг сэн. 

	 

	Шүлгээс өгүүллэгт

	Гучаад оны эхэн үеийн зохиолчид зөвхөн шүлгээр бүтээлээ хязгаарласангүй. Цэндийн Дамдинсүрэнгийн “Гологдсон хүүхэн”, Сономбалжирын Буяннэмэхийн “Гайхамшигт учрал”, “Малчин Товуудай” зэрэг зохиолоос үлгэр авч өгүүллэг, тууж бичиж эхэлсэн билээ. 

	Гучаад он бол ардын хувьсгалын ардчилсан шатны маш хурц ангийн тэмцлийн үе байлаа. Эх орондоо соёлын үрийг тарихаар уудам дэлгэр нутгийнхаа өнцөг булан бүрийг зорьж мордсон залуу багш нарын эгнээнд багтаж явахдаа баян барлаг хоёрын байдал, хүрээ хийдийн амьдралыг ажиж “Хоньчин Найдан”, “Болд, Самбуу”, “Сурагч Ганбат” өгүүллэгүүдийг жинхэнэ амьдралаас сэдэвлэн бичсэн билээ. Уран бүтээл амьдралаас эхтэй, ухаан далай номоос эхтэй гэдэг. 

	Ядуу ардын хүүхдүүд хувьсгалын өмнөх Монгол оронд хоньчин Найдан шигээр амьдралаа өнгөрөөж байжээ. Иймээс хоньчин Найдан нь хувьсгалын өмнөх хүүхдийн нийтлэг дүр болно. 

	“Бургаст голын Болд Самбуу”, “Сурагч Ганбат” өгүүллэгүүдийг сургууль соёлын шинэ ертөнцөд хүүхдийг уриалан дуудсан утга санаа өвөрлөн бичсэнийг уншигчид юунаа андах билээ. 

	“Болд Самбуу” өгүүллэгт гардаг бяцхан хувраг Самбуу, гавж лам Лувсандандарын зарц байснаараа хоньчин Найдантай төсөөтэй дүр боловч, хувьсгал мандсан үе байсан учир багын найз Болд охиныхоо хамт Улаанбаатар хотод ирж дунд сургуулийн сурагч болдог. ; •

	“Сурагч Ганбат” өгүүллэгт цагаан мөнгөн дуулга нь гялалзан туяарсан, сарьдаг өндөр Алтайн тэнүүн саруул хөндийд хонио хариулж явсан хүү Улаанбаатар хотын үлгэр жишээ дунд сургуульд очихоор мордоход алаг бор морь нь ижил сүргээ дуудна. Алсыг зорьсон Ганбат эрдэм соёлыг дуудна. Унаган хөлөг нь хазаар даран тэмүүлнэ, Унасан эзэн нь санаа дүүрэн баяртай явна гэж хувьсгалын үеийнхэн дэгжих дэвших дардан замтай, тэр замд баяртай ордог тухай бичсэн байдаг. 

	Багачууд хүүхдийнхээ ирээдүйг багш хүний сэтгэлээр сэтгэж, багш хүний зөгнөлөөр зөгнөж бичсэн зөн билэг минь бодитой биелж өдий төдий барилгын инженер өсөн тодорч, олон сайхан барилга, ордон харш сүндэрлэж байна. 

	Хоньчин Найданы хойч үеийнхэн нь ард түмний нандин хөрөнгө болох эрдэм - эрдэнийг өвөртөлсөн эрдэмтэн, мэргэжилтэн болж, эх орныхоо цэцэглэл хөгжлийн ариун үйлсэд үр бүтээлтэй ажиллаж явна. 

	Гучаад оны эхний хэдэн жилийн өвлийн цагт уран зохиолчдын бүлгэмийн хичээлд С. Буяннэмэх, Д. Нацагдорж, Б. Ишдорж, М. Ядамсүрэн, Ө. Чимид, Л. Цэрэн-Очир, Т. Нацагдорж, Б. Доржсүрэн, Н. Наваан-Юндэн, Ши. Аюуш, Өлзий-Очир, П. Хорлоо, Б. Содном, Б. Ламжав, Лувсанжамц, Даваа, Дашгомбо нарын зэрэг зохиолч долоо хоног бүр цуглардаг байлаа. 

	 

	Д. Нацагдорж

	Монголын орчин үеийн утга зохиолыг үндэслэгч Дашдоржийн Нацагдоржийн “Миний нутаг”, “Хуучин хүү”, “Шувуун саарал”, “Хөдөө талын үзэсгэлэн” өгүүллэг, “Алтан цох”, “Анчар”, “Хоригдол” зэрэг орчуулсан зохиолуудыг нь сэтгэл бахдан уншдаг сан. 

	 

	“Шувуун саарал морь нь Сүрэнхүүгийн унаа... 

	Сүүмийн сүүмийн харагдах нь Сүнжидмаагийн нутаг”... 

	 

	“... Гэрээс гарч ирэх Сүнжидмаагийн хасын царай нь 

	Хав харанхуйн дунд туяа тусгана” 

	 

	гэж уншихад Дорнод Монголын уудам саруул тал нутагт морин дэл дээр дөрөө сунган давхилдах идэр залуусыг санагдуулдаг сан. 

	Д. Нацагдорж зохиол бүтээлдээ эх орныхоо байгалийн ариун нандин хөрөг, гоо үзэсгэлэнг бадрангуй яруу сайхан үгээр дүрслэн зурж, хуучин Монголын хоцрогдсон бүдүүлэг ёс байдлыг хурцаар шүүмжлэн, шинэ Монголын шинэтгэх дэвшилт үйлсийг магтан дуулж, зоХиолын хэв шинжит дүрийг цөөхөн үгээр гайхаМ хурц тодоор гаргадаг сод билигт зохиолч байлаа. Тэрээр үг цөөнтэй, төлөв даруу зан байдалтай, зохиолчдын бүлгэмийн хичээл, хурал дээр хүмүүсийн яриаг сайтар сонсон цэгнэж, сүүлийн бүлэгт дуугардаг, шүүмж сургамж нь утга төгөлдөр, алдсан оносон зүйлийн голыг яг олж хэлдэг байлаа. Ингэж ч бүлгэмийн гишүүд түүний үгийг хүндэтгэн, маш хичээнгүйлэн сонсдогийг нэг бус удаа ажигласан билээ. 

	МАХН-ын анхдугаар их хуралд оролцсон эмэгтэй Ц. Бадамжав гуайнд их Нацагдорж байн байн ирдэг, заримдаа Бадамжав гуайгаар франц хэлнээс ямар нэгэн ном орчуулуулж байдаг сан. Энэ нь 1934-1935 он байлаа. Энэ үеэс би их Нацагдоржтой үг солилцож, уран зохиолын болон бас бус сэдвээр асууж зөвлөгөө авдаг болсон тухайгаа дурсан бичиж, 80 насны нь ойд зориулан 1986 оны 11 дүгээр сарын 21-ний “Утга зохиол, урлаг” сонинд нийтлүүлсэн билээ. 

	 

	С. Буяннэмэх

	Одоогийн Холбооны яам, Мэдээлэл, радио телевизийн улсын хорооны баруухан хойно байсан жижигхэн дан байшинд суудаг бөгөөд орж очиход уриалгахан угтаж, урин суулгаад, голдуу уран зохиолын тухай ярьж, хуучир хөгжмөө аван, өөрийнхөө зохиосон “Өндөр дээрээс хүнгэнэн дуугарагч радио уран сайхан...” гэж эхэлдэг шүлэг, “Манай залуучуудын эвлэлийг мандах наран лугаа үлгэрлэе...” хэмээн эхэлдэг шүлэг болон шинээр зохиож буй шүлгүүдээсээ хөгжмийн аяст нийлүүлэн аялгуулан уншиж байхдаа үргэлж зүүж явдаг дугуй хүрээтэй нүдний шилнийхээ дээгүүр хааяа биднийг мушилзан хардаг сан. 

	Нөхөр С. Буяннэмэх бидэнд болон зохиол бичиж эхлэн буй залуучуудад үргэлж зөвлөгөө өгдөг, зохиол бичүүлж сургахыг хичээдэг, утга уянга сайтай шүлэг бичүүлэхийг оролддог, шүлэг гэдэг далд утгатай ч байж болно, гэхдээ уянга сайтай байх ёстой гэж ярьдаг, сайн шүлгийн үлгэр болгож, тоть шувууны тухай өөрийн бичсэн шүлгийг уншиж өгдөг, миний бичсэн “Адуу манах нэгэн шөнө” шүлгийг сайн шүлэг гэж магтдаг, радиогоор уншуулдаг сан. 

	Нөхөр С. Буяннэмэх бидний бичсэн шүлгийг уншиж үзээд нэмэх, хасах зүйлийг хэлж заадаг, заримдаа өөрийн гараар засвар оруулдаг байсан бөгөөд, “Хайран хамар” шүлгийг минь хэрхэн зассан тухай “Урлах замын эхэнд” дуртгалд өгүүлсэн болно. 

	 

	Л. Цэрэн-Очир

	ЗХУ-д рабфакт явуулж суралцуулах хүүхдэд зориулан Улаанбаатар хотод байгуулсан Рабфакийн бэлтгэл сургуульд 1933-1935 онд багш байхдаа, мөн сургуулийн багш, үе тэнгийн залуу Лувсангийн Цэрэн-Очиртой дотно танилцаж, нэг өрөөнд амьдран суудаг, зохиолчдын бүлгэмийн хичээл, жүжиг, кинонд хамт явдаг, шүлэг, зохиолоо харилцан үзэж, санал сэтгэлээ хуваалцдаг байж билээ. 

	Нөхөр Л. Цэрэн-Очир эелдэг, шулуун шударга, төлөв дагуу зантай, сайхан хүн, сайн зохиолч, багш байсан юм. Хайрт нөхөр Л. Цэрэн-Очир хүнд өвчин туссанаа мэдээд хөдөө гарахынхаа өмнөхөн “Анандын Дондогийн Цэвэгмидэд:

	Хайраар бүрдсэн чамдаан, хамгийн сүүлчийн үдэш, сэтгэл уярахуй мэт уйтгарт салалтын цаг, садан төрлийн хамт автсан өчүүхэн дүрсээ баръя. Буулгаврыг нь үзэж, бодитыг нь санаж явах болтугай. Л. Цэрэн-Очир. 2/ҮШ-1935” гэж гэр бүл, ах дүү нартайгаа буулгуулсан фото зургийнхаа ард бичээд надад өгснийг нь одоо хүртэл хадгалж явна, хойшид ч сайн нөхөр, билигт зохиолчийн гэгээн дүр миний сэтгэл зүрхэнд үүрд хадгалагдана. 

	Миний 1933 онд бичсэн “Зуны эхэн сарын шинийн нэгэн” шүлгийн бичмэл эх нооргийн зарим мөрөнд бал харандаагаар ганц, хоёр үг нэмэн бичсэн буй нь Л. Цэрэн- Очирын хийсэн засвар юм. 

	Монголын зохиолчдын эвлэлийн 40 жилийн ойд зориулан хэвлэсэн “Итгэл зүтгэлийн жилүүд”номд хайрт нөхөр Л. Цэрэн-Очирынхоо тухай товчхон дурдсан боловч зарим баримт, санааг нэмэн энэхүү дуртгалд дахин өгүүлэв. 

	 

	Б. Ишдорж багш

	Б. Ишдорж багш уран зохиолчдын бүлгэмийн хичээлд ирж шүлэг, өгүүллэгийн сэдвийг эрэлхийлэн олох арга замын тухай, шүлэг зохиолын зохиомж, уянга найруулга ямар байх, толгой холбох буюу сүүлийг нь ижилсгэн шүлэг бичих тухай зааж, Оросын болон Зөвлөлтийн зохиолчдын зохиолоос орчуулан, сонирхолтой сайхнаар ярьдаг сан. 

	Б. Ишдорж Гэгээрлийн яамны заах аргын зөвлөлийн мэргэжилтэн бөгөөд орос, герман хэл мэддэг, өргөн боловсролтой, эрдэмтэн хүн байлаа. Тэр бээр багш нарын семинарт хичээл заадаг, багш нартай уулзаж, заах аргын талаар зөвлөгөө өгдөг, манай оронд соёл боловсролын шимт үр соёолон байсан цагаас эхлэн, соён гэгээрүүлэх ариун үйлст хүчин зүтгэсэн ачит багш, багшийн багш билээ. 

	Б. Ишдорж, багш нар болон урлаг соёлын зүтгэлтнүүдээр сонин сэтгүүлд өгүүллэг, шүлэг зохиолгон бичүүлж, хэвлүүлэхийг оролддог сон. 

	Ардын гэгээрүүлэх явдлын яамнаас эрхлэн гаргадаг “Ардын гэгээрэл” сэтгүүлийн 1 дүгээрт нийтлүүлсэн “Бага сургуульд дэлхийн байдал хэрхэн заах тухай” өгүүллэгийг минь (52-94-р хуудас) Б. Ишдорж багш хянан засаж, хэвлүүлсэн билээ. Мөн чадахгүй, давахгүй гэсээр байтал минь “Давъяа гэж зоривол давшгүй даваа байдаггүй, гаталъя гэж шулуудвал гаталшгүй мөрөн байдаггүй юм, хичээвэл чи орчуулж чадна” гэж шаардсаар байж “Хүний үүсэл”, “Амьдралын үүсэл” гэдэг хоёр номыг надаар орчуулуулан, нэр томьёо, утга найруулгыг нь өөрөө засаж, хэвлүүлсэн нь цаашид зохион бичих, орчуулж оролдох урмыг минь тэтгэсэн билээ. 

	Б. Ишдорж багш энэ мэтээр багш нараар заавар зөвлөмж бичүүлж, хэвлүүлдэг байсан нь бичих зохиоход тэд нарыг сургах, хот хөдөөгийн сурган хүмүүжүүлэгчдэд гарын авлага бүрдүүлэх чухал ач холбогдолтой байжээ. 

	Б. Ишдорж ардын боловсролыг хөгжүүлэх ариун үйлст үр бүтээлтэй хүчин зүтгэхийн зэрэгцээ манай соёлын амьдралд мэдлэг боловсрол, оюун билгийнхээ дээжийг өргөж, арвин нэмэр хандив оруулсан гавьяат эрдэмтэн багш юм. 


УРЛАХ ЗАМЫН ЭХЭНД

	 

	Монголын зохиолчдын эвлэлийн 60 жилийн ойгоор хэвлэх номд зориулж, ахмад зохиолчийн хувьд, уран зохиолчдын анхны бүлгэм, шинэ Монголын уран зохиолыг үндэслэгчид, зохиолчдын салбар бүлгэмийн тухай болон анхны бүтээлүүдээ, ялангуяа “Булшин дээр” найраглалаа юунаас сэдэвлэн, яаж зохиосон зэрэг дурсамж бичиж ирүүлнэ үү гэсэн Монголын зохиолчдын эвлэлийн хорооны даалгавраар доорх хэдэн зүйлийг толилуулав. 

	 

	I

	 

	Монголын зохиолчдын байгууллага 1929 онд байгуулагдаж, уран зохиолын анхны бүлгэм хичээллэж эхэлсэн нь манай төр засгаас үндэсний уран зохиолыг хөгжүүлэх, утга зохиолын залуу авьяастныг өсгөн бойжуулах талаар хувьсгалын эхний жилүүдээс анхааран халамжилж байсны тод жишээ юм. Миний бие 1930 оны намраас энэ бүлгэмийн хичээлд суудаг болсон бөгөөд бүлгэмийн хичээлд арваад хүн цуглардаг, хичээлийг нөхөр С. Буяннэмэх удирддаг байсан юм. Дөрвөд (одоогийн Увс) аймгаас 1932 оны намар Улаанбаатар хотод буцаж ирээд, бичиг үсгийн түр курс, Рабфакийн бэлтгэл сургуульд багшаар ажилласан 1932-1935 онд уран зохиолчдын бүлгэмийн хичээлд тогтмол сууж, С. Буяннэмэх, Ц. Дамдинсүрэн, Д. Нацагдорж, багш Б. Ишдорж, Л. Цэрэн-Очир, Н. Наваан-Юндэн, П. Хорлоо, Ө. Чимид, Т. Нацагдорж, М. Ядамсүрэн, Ши. Аюуш, Өлзий- Очир, Б. Доржсүрэн, Б. Содном, Б. Ламжав нарын олон зохиолчийг таних болсон билээ. 

	Бүлгэмийн хичээллэх гол хэлбэр нь хүмүүсийн бичсэн шүлэг зохиолыг нгүүн хэлэлцдэг, тодорхой сэдэв, гарчиг өгөөд 5 минутын шүлгийн уралдаан зохиодог, зарим үед уран зохиолын онолын зүйл үздэг, ихэнхдээ бие биеийнхээ бичсэн шүлэг, зохиолыг илэн далангүй шүүмжлэн хэлэлцдэг, эцэст нь нөхөр Буяннэмэх дүгнэж ярьдаг сан. 

	Мөн бүлгэмийн удирдагчаас хувьсгалын үйл хэрэг, шинэ ёс байдалд олон түмнийг уриалан дуудсан ухуулгын сэдвээр шүлэг зохиол бичих даалгавар өгдөг байлаа. Нэг удаагийн даалгавраар бичсэн “Хайран хамар” шүлгээ уншихыг минь сонсоод Д. Нацагдорж “энэ шүлэг чинь зүгээр болжээ, гэхдээ засмаар юм байна. Ер нь бичсэн зохиолоо дахин дахин уншин хянаж, улам улам сайжруулж байх хэрэгтэй” гэж сургамжилсныг санаж байна. Тэрхүү “Хайран хамар” шүлгийг бүлгэмийн удирдагч С. Буяннэмэх уншиж үзээд, зарим үгийг хасаж, зарим утга санааг нэмсэн. Тийнхүү С. Буяннэмэхээр засварлуулсан эх ноорог одоо ч надад бий. Нөхөр С. Буяннэмэх анх зохиол бичиж буй залуучуудад ах хүний ёсоор, багш хүний ивээлээр халамжлан анхаарч, үргэлж зөвлөгөө өгдөг, зохиол бичиж сургахыг туйлаас хичээдэг, утга уянга сайтай шүлэг бичүүлэхийг оролддог, өөрийнхөө зохиосон шүлгийг хуучир хөгжимд аялж, уянгалан уншдаг байж билээ. 

	Д. Нацагдорж үг цөөнтэй, төлөв даруу хүн байлаа. Уран зохиолчдын бүлгэмийн хурал, хичээл дээр хүмүүсийн яриа, санал, шүүмжлэлийг сайтар чагнаж, голдуу сүүлийн бүлэгт үг дуугардаг, шүүмж сургамж нь утга төгөлдөр, ямагт онож хэлдэг байсан гэж боддог. Ингэж ч бүлгэмийн гишүүд ярилцдаг, түүний үгийг хүндэтгэн хүлээж, зохиолыг нь маш хичээнгүйлэн уншдаг сан. Д. Нацагдорж шүлэг найруулалдаа эх орныхоо байгалийн ариун нандин хөрөг, гоо үзэсгэлэнг бадрангуй, яруу сайхан үгээр дүрслэн зурж, хуучин Монголын хоцрогдсон бүдүүлэг ёс байдлыг хурцаар шүүмжлэн, шинэ Монголын шинэтгэх дэвшилт үйлсийг магтан дуулж, зохиолын хэв шинжит дүрийг цөөхөн үгээр маш гайхамшигтай, хурц тодоор гаргадаг байлаа. Энэ нь тэр үеийн зохиолчдын зохиол бүтээлээ туурвихад асар их сургамж, үлгэр дуурайл болсон билээ. 

	Багш Ишдорж шүлэг яаж бичих, зохиолын сэдэв хэрхэн олох, шүлэг, өгүүллэг гэдэг юун гэх зэрэг утга зохиолын онолоос заадаг, оросын болон зөвлөлтийн зохиолчдын зохиолоос орчуулан утга санааг нь яруу сайхан ярьдаг сан. 

	Цэндийн Дамдинсүрэн шинэ монголын уран зохиолчдын байгууллагын тулганы чулууг тавилцсан хүний нэг бөгөөд утга зохиол, эх хэл бичгээ хөгжүүлэх ариун үйлст арвин үр бүтээлтэй зүтгэж, 60 жилийн туршид билгийн үзгээ мохоогоо ч үгүй, хатаагаа ч үгүй нэрт зохиолч эрдэмтэн байсан билээ. Ц. Дамдинсүрэнтэй гучаад оны эхээр танилцсан цагаас хойш Журамт нөхөрлөлийн холбоотой, цэцэн цэлмүүн үгийг нь хэдэн арван жилийн турш сонсож явлаа. 

	Уран зохиол бичих оролдлого эхэлснээс хойших өнгөрсөн өдрүүд, анхны бүлгэм, үзэг нэгт нөхдөө эргэн санахад нэн ч таатай байна. 

	 

	II

	 

	Гучаад оны дундуур зарим аймгийн төвд уран зохиолчдын салбар бүлгэм байгуулагдсаны нэг нь Дорнод аймгийн хуучин төв - Баянтүмэнд байсан юм. Би Баянтүмэний дунд сургуульд багшаар очсон жилийнхээ намар энэ бүлгэмийг байгуулалцсан билээ. Тэгээд тэр бүлгэмийн ажиллагаа болон бүлгэмийн гишүүдийн тухай нөхөр Буяннэмэхэд захидал бичдэг байсан. Тэр үед Буяннэмэхэд миний бичсэн нэг захидлыг Шинжлэх ухааны академийн хэл зохиолын хүрээлэнгийн авиазүйн лабораторийн эрхлэгч, дэд эрдэмтэн нөхөр Ж. Цолоо саяхан надад өгөв. 

	Монгол үсгээр бичсэн тэрхүү захидлаа бүрэн эхээр нь шинэ үсэгт буулган сийрүүлбэл:

	“25 - 11 - 26-наа. Эрхэм дээд хүндэт нөхөр Буяннэмэх танай амрыг эрье. Би сайн байнам, Танай бие сайн уу. Танай илгээсэн захидал ба төгрөг 15-ыг саяхан хүлээн авав. Баярласныг өгүүлж үл бармуй. Урьд нэгэн захидал илгээв хэмээснийг тань олж үзээгүй тул өөрийн хувь дутсаныг шүүмжлэн гаслав. 

	Онц сонин болгон бичилтэй зүйл үгүй. Тус хотын ард түмэн энх амар, цас бага, сайхан жил болж буй. Эдлэл бараа элбэг дэлбэг. Энд уран зохиолчдын бүлгэм байгуулагдав. Миний бие хүлээсэн үүргийн ёсоор уран зохиолчдын бүлгэм байгуулж, ажлыг нь явуулахыг зорьдог байсан билээ. 

	Саявтар эвлэлийн хорооны даргад хэлбэл уран зохиолчдын бүлгэм байгуулахыг сайшаан зөвшөөрөв. Түүнээс хойш удалгүй, өнгөрсөн 14-ний өдөр эвлэлийн хорооноос удирдан, гишүүдийг хуралдуулж, биеийн тамир, уран зохиол, зураг, хөгжим гэх мэтийн бүлгэмийг байгуулав. Уран зохиолчдын бүлгэмийг надаар удирдуулав. 

	 

	Уран зохиолчдын бүлгэмд явагчид:

	1. Намын хорооны дарга Дамдинсүрэн

	2. Үйлдвэрчний товчооны дарга Дожоо

	3. Эвлэлийн хорооны дарга Пүрэв

	4. Эвлэлийн хорооны Дашдэндэв

	5. Манай Цэенжав

	6. Манай сургуулийн захирал Дүгэржав

	7. Шинэ худалдааны Лувсандагва

	 

	Эхэн түрүүчийн хичээл хийгчид нь эдгээр болно. Эдгээрээс гадна бас 4-5-ын орчим хүмүүс буй. Элсэх бололтой. Анхан удаагийн хичээлийг 21-ний Пүрэв гарагт хийв. 

	 

	Эхэн түрүүчийн хичээлд ярилцсан зүйл:

	1. Хэрхэн уран зохиолч болох

	2. Шүлэг, холбоо, өгүүлэл гэдэг юун

	3. Бадаг, нугалбар гэдэг юун

	 

	Шүлэг, холбоо бичих журам хэмжээний тухайг товч ярьж тэд нараар зохиол зохиолгов. Бүгдээрээ их сайн зохиолчид байна. Ярих зүйлийн сэдвийг “Үндэсний соёлын зам-д буй Танай бичсэн зүйлээс авав. 

	 

	Энэ бүлгэмийн гүйцэтгэх ажил нь:

	I. Долоо хоног бүр Пүрэв гарагт хуралдана. Үүнд:

	1. Гэртээ зохиосон зүйлийг шалган ярилцах

	2. Сэдэв авч, зохиол зохиох

	3. Хагас бадаг шүлгийг хэлүүлж, бүтэн болгон зохиолгох

	4. Уралдан шүлэг, холбоо бичих

	5. Шүлэг, холбоо, өгүүллийн учир утга ба бичих, зохиох хэмжээ, журмын тухай ярилцах, 

	6. Сайн сайхан зохиолуудыг уншиж сонирхох ба аялгуулан унших тухай

	7. Зохиол зохиох, бичих, оролдох, хичээх

	 

	II. Энэ онд нэгээс цөөн бус уран сайхны үдэш гаргана. Үүнд:

	1. Өөрсдийн зохиолыг уншиж сонирхуулах

	2. Алдарт сайн зохиолчдын шүлгүүдээс уншиж сонирхуулах

	3. Бяцхан үзэгдлүүд. Онц уран сонирхолтой. 

	 

	III. Ханын сонин гаргах

	1. Клубээс тусгай тасалгаа өгсөн тул түүнийг аль зохистойгоор уран сайхны журмаар чимэглэх

	2. Ханын сониныг энэ онд 2-оос цөөхөн бусаар гаргах

	3. Клубийн ажилд туслалцах зэрэг болно. Энэ тухай ажлын төлөвлөгөө ба тогтоол зэргийг эвлэлийн хорооноос уран сайхны зөвлөлд илгээсэн буй за. 

	 

	Хүсэх нь:

	Шинэ гарч буй уран зохиол, ном зэргүүдийг илгээж байхыг хүсье. Дараа дэлгэрэнгүй захидал бичнэ. 

	 

	Хүргүүлэх зүйл

	Болхи хүмүүн хэдэн шүлэг, холбоо мэтийг чадан ядан эвлүүлсэн билээ. Эс тохирсон буруу зүйлийг сэтгэл харамгүй шүүмжлэн засаж, хойш сургахыг гуйнам. 

	1. Нарсан ой

	2. Танхим дотор

	3. Бугын дуун

	4. Хамхуул өвс

	5. Хэдгэнэ зочин

	6. Үнэг

	7. Туулай.

	 

	Их хүсэх нэгэн зүйл

	Энэхүү уран зохиолчдын бүлгэмийн ажлыг хэрхэн явуулах, юу юу заах, хэлэлцэх хийлгэх тухай тодорхой зааварласан захидал бичихийг гуйнам. 

	Эндэх зохиолчдоос энэ завсар зохиосон зүйлгүй байна. Дараа илгээе. Мөн уран сайхны бүлгэмүүдийн биеийн тамир, зураг, хөгжим зэргийн ангийг тусгай хүн удирдана. Удирдагч нь Дашдэндэв гэдэг нэгэн сайн зохиолч нөхөр буй. 

	Төв уран зохиолчдын холбооны эрдэмтэн олон зохиолчдын амрыг эрж буйг уламжлан хүргэнэ үү. 

	Дараа баяртай учиръя. 

	Ёслогч Цэвэгмид

	Миний хаяг: Дорнод аймгийн ардын дундад сургуулийн багш Цэвэгмид Дондогийн гэнэ. 

	 

	“Танай захидалд бага сургууль хэмээн ташааран бичсэн байна билээ” гэж төгсгөсөн захидлын үг үсгийг нэмж хасалгүй, шинэ үсэгт буулган толилуулав. Энэ нь Дорнод аймгийн төвд уран зохиолчдын бүлгэм байгуулагдан хичээллэж эхэлсний дараахан нөхөр Буяннэмэхэд бичсэн анхны захидал бололтой. Захидалд дурдсан хүмүүсээс Д. Нацагдоржийн шагналт зохиолч С. Дашдэндэв, сэтгүүлч Цэндийн Дамдинсүрэн (Өвгөөдэй) нар уран бүтээлийн ажлаа үргэлжлүүлсээр л байна. Манай Цэенжав гэдэг нь Дорнод аймагт хамт ажиллаж байсан багш Найданы Цэенжав юм. Дорнод аймгаас буцаж ирээд, Үлгэр жишээ дунд сургууль, Багш нарыг бэлтгэх сургуульд багшаар ажиллаж байхад уран зохиол, жүжиг, бүжгийн бүлгэм удирддаг байсан. Тэдгээр бүлгэмд суралцаж байсан хүүхдүүдээс ардын жүжигчин Ч. Долгорсүрэн, ардын жүжигчин Гэндэн, гавьяат жүжигчин Рэнцэнноров нарын зэрэг манай урлаг соёлын нэрт зүтгэлтэн төрөн гарсанд би баярлаж явдаг билээ. 

	 

	III

	 

	Анхны бүтээлүүдээ яаж бичсэн, зохиол бичихэд юу нөлөөлсөн бэ? гэж надаас хүүхэд багачууд асуудаг. 

	Уран зохиолчдын анхны бүлгэмд явж суралцдаг байсан минь зохиол бичих хүсэл эрмэлзлийг надад төрүүлж, зохиол бичихэд нөлөөлсөн нь илэрхий. Түүнээс гадна нөлөөлсөн зүйл нэг бус бий. Миний үеийнхэн бүгдээрээ л зохиол бичдэг байсан санагдах юм. Захидал бичнэ гэхэд л: “Эрхэм нөхөр... Таны түмэн амгаланг усны урт, уулын чанадаас ам цаасаар бие болгож, алтан номын үсгээр хэл болгож хичээнгүйлэн эрэхийн ялдамд журмын нөхөр Таны амьдрал жаргалаар дүүрэн, ажил бүтээлээр баян байгааг асуун лавлах юун, шууд итгэн суувал зохимуй” гэх зэргээр шүлэглэдэг байлаа. Миний үеийнхэн өдөр тутмын болон замын тэмдэглэл бас бичдэг байсан юм. Би 57жилийн өмнө Улаанбаатараас одоогийн Увс аймгийн төв Улаангом хүртэл явахдаа аян замын тэмдэглэл бичсэн минь бий. Энэ нь миний зохиол бичих анхны оролдлогын бас нэгэн зүйл байсан болов уу. 

	Баруун аймгийн сургуулиудад томилогдсон багш нар Улаанбаатараас машинаар гарч, одоогийн Архангай аймгийн төв Цэцэрлэг хотын наана урд Тамирын голд хүрэхэд, гол үерлэн эргээс хальж, жигүүртэн шувуунаас өөр амьтан гатлахын аргагүй байсан учир машин маань биднийг голын дэргэд буулгаад буцаж, бид цааш морь, машин, үхэр тэргээр зорчсон билээ. Эдний дотроос Дөрвөд аймаг хүрэх бидний хэдэн багш 40 гаруй хоног явж, Улаангом хүрч билээ. Чухам л “аавын бийд хүн таньж, агтын бийд газар үзсэн” энэ аян миний балчир оюунд энэрэлт төр, засаг, эх орон, найрсаг зочломтгой ард түмнээрээ улам бахархах сэтгэл төрүүлж, үг холбож, үзэг цаас нийлүүлэх урам зориг хайрласан гэж би бодож явдаг юм. 

	Алтай нутгийн мөнгөн цагаан оргилууд нь байгалийн сайхан, түүний яруу эгшгийг үгээр урлах хүсэл зоригийг минь бадраасан юм. Хүйсийн говьд сүрэг хулан хараад сэтгэл ихэд догдолж, “Хүйсийн говь” нэртэй бяцхан өгүүллэг бичиж байснаа санаж байна. Ер нь Алтай нутаг миний идэр залуу насанд ажил, бүтээлд шамдах эрч хүч өгсөн түмэн ачлалт, мянган дурсгалт нутаг билээ. Би энэ тухайгаа ”Тавин жилийн дараа” гэж дурсамж зохиол бичиж нийтлүүлсэн. 

	Гучаад оны эхэн үед хүүхэд багачуудад унших ном ховор, үзэх кино жүжиг байгаагүй. Тэр үеийн багш нар жүжиг зохион, хүүхдүүдээр тоглуулж, өөрсдөө ч оролцон тоглодог байлаа. Жүжгийн гол санаа нь хувьсгалын үр шимийг олон түмэнд сурталчлан ухуулах, хар шар феодалуудын дарлал мөлжлөгийг илчлэн шүүмжлэх чиглэлтэй байсан билээ. 

	Тэр үед чухамдаа зохиолч болох зорилт тавьж юм бичиж байсангүй. Харин сургуулиудын жүжиг зохиолын бүлгэмүүдэд зориулж, дуулалт бүжгийн шүлэг бичиж эхэлсэн юм. Хүүхэд, багачуудыг ариун цэвэрч, боловсон байдалд сургаж хүмүүжүүлэх үүднээс биеийн эрхтний тэмцэл (энэ чинь хэн сэн билээ гэдэг гарчигтай хэвлэгдсэн) гэх зэрэг жүжиг, үзэгдлүүдийн зохиол бичиж тоглуулдаг байсныг минь мэдэх сурагчид одоо байдаг юм. Мөн багш байхдаа бусад багш нарын адил хичээл ном заахаас гадна хүүхдийг сургууль эрдмийн замд оруулах ухуулагчийн үүргийг гүйцэтгэж байсан гэж боддог. Жишээлбэл: “Хоньчин Найдан”, “Бургаст голын Болд, Самбуу хоёр” зэрэг зохиол бичсэн минь хүүхдүүдийг эрдэм боловсролын замд оруулах, сургуулийн ач тусыг олон түмэнд ойлгуулахыг хичээсэн хэрэг буй за. Иймээс олон жил багш байж, хүүхэд багачуудын дунд ажиллаж амьдарсан минь зохиол бичихэд надад бодитойгоор нөлөөлсөн гэж бодож явдаг юм. 

	Бас миний мэргэжил зохиол бүтээлд минь ямар нэг хэмжээгээр тусгагдсан байж мэднэ. Би Монгол улсын их сургуульд лаборант байхдаа Зөвлөлтийн эрдэмтэн багш нарыг дагаж, Алтайн цаадах говь, Их нууруудын хотгор, Халх нөмрөг нутгаар явж байлаа. Буурал Алтайн нуруунаас Соёлз уул хүртэл, Хөвсгөлийн цэнхэр, далайгаас Ингэн усны говь ортол асар уудам, баялаг сайхан нутгаараа нэг бус удаа аялсан. Ингэж аялан явахдаа саруул уудам нутгийнхаа сарьдаг өндөр уулс, цайдам өргөн тал, гүн ногоон ой, шугуй, гүнзгий тунгалаг гол мөрнүүдийг нүдээр үзэн нэн бахархаЖ, “Бид яасан сайхан, ямар баян эх оронтой юм бэ” гэж сэтгэл догдолж байсан билээ. Сэтгэлийн тэр догдлол, баяр бахархал зохиолын сэдэвт ямар нэг хэмжээгээр нөлөөлж, миний бичсэн зарим зохиолд биологийн багш хүний санаа бодол гардаг буй за. Эх орон, ард түмнийхээ хайр ивээлээр уудам дэлгэр орноороо аялан явж, зохиолынхоо баатруудтай уулзан танилцсан тухайгаа би “Анхны багш” номынхоо төгсгөлд бичсэн билээ. 

	“Булшин дээр” зохиолоо юунаас сэдэвлэн бичсэн бэ? гэж хүүхдүүд асуудаг. 

	Би 1940 оны зун сургуулийнхаа зуны амралтаар Гэгээрлийн яамны зөвлөх А. В. Русаковыг дагалдан, Ховд, Баян-Өлгий аймгуудын зарим сургуулийн ажилтай танилцах үүрэг авч явсан юм. Бид Улаанхус сумын бага сургууль хүрч, захиралд нь сургуулийнхаа ажлын талаар тусгай хүснэгтээр мэдээ судалгаа гаргах үүрэг өгөөд, тэндээс хориод километрт голын цаана байгаа сургууль дээр очихоор болж, уулын гол үертэй байсан учир машинаа орхиж, Цагаан голыг мориор гатлаад, уг сургуульд хүрсэн юм. Сургуулийн ажилтай танилцаж, ярилцсаар байтал үд хэвийлээ. Тэгээд би Чингэл хайрхны сургуулийн захирлаас гаргасан мэдээг авахаар буцаж, гол өгсөн явлаа. Цагаан гол их өтгөн бургастай гол. Би яг гармаа ололгүй, арай өөр газраар орсон ч юм уу, эсвэл уулын голын үер орой тийшээ нэмэгдсэн ч юм уу, голын дунд орж явтал морь маань гэнэт хөл алдан, хамар нь сарталзаж, чих нь сортолзоод, голын урсгал дагуу ташуухан хөвөхөд, би их айж, дэлээс нь зуурч явлаа. Морь маань самарсаар байж, арай гэж эрэг дээр нь гарлаа. Тэгтэл хажуухан талд дөрвөлжлөн хураасан нэгэн овоо чулуу харагдлаа. Түүний дэргэд очиж, комсомол ногоон өмд цамцаа тайлж, усыг нь мушгин, түр хатаагаад, үерийн уснаас сайн хүлгийн ачаар амар мэнд гарсандаа сэтгэл урамшин, энэ тэрийг хартал, шингэх нарны улаан туяан доогуур Цагаан голын адаг чигт тэртээ баруун хойд зүгг мөнгөн дуулгат Алтайн нэгэн содон оргил гялбалзан харагдлаа. Энэхэн агшинд сэтгэл нэн хөдөлж, цамцныхаа халааснаас усанд норсон тэмдэглэлийн бяцхан дэвтэр, хорон харандаагаа авч... 

	 

	Үүлэн цагаан дүрстэй 

	Ихийн их уул байна 

	Үүрийн цолмон өнгөтэй 

	Тодын тод оргил байна

	 

	гэж бичлээ. Тэгэхийн сацуу хажууд байгаа овоо чулуу ард түмний төлөө амь насаа өгсөн баатар эрийн дурсгал ч юм бил үү гэсэн нэгэн бодол төрж, аюулаас аварсан ачит сайн хүлэг, ард түмний дунд баруун замын хэмээн алдаршсан байлдааны домог түүх сэтгэлийн толинд зэрэг зэргээр бууж, нэгэн зүйл зохиолын сэдэв санаанд орж ирсэн юм. Тэгээд Улаанбаатарт ирсний дараа “Булшин дээр” гэсэн зохиол бичсэн билээ. Энэ зохиолоороо эх орон, ард түмэндээ халуун хайртай, эрэлхэг баатар тэмцэгчийн дүрийг гаргахыг хичээсэн юм. Ахмад үеийнхний амь хайргүй баатарлаг тэмцэл, ирээдүй хойчоо гэсэн өгөөмөр нинжин сэтгэлийг залуу үед ойлгуулан таниулахад энэ зохиол дуслын төдий ч атугай нэмэр хандив болсон бол би баяртай байх болно. 

	 

	IV

	 

	Зохиолчийн лаборатори гэж юу вэ? Багш нь хэн бэ? хэмээн бусдын асуухад зохиолчийн лаборатори бол юуны өмнө амьдрал гэж би хариулдаг. Аливаа лабораторид олон арван багаж төхөөрөмж, уусмал, бодис байдагчлан зохиолчийн лабораторид хүний амьдралын түмэн үзэгдэл, мянган учралын дүр зураг хадгалагдаж байгаа. Тэр бүхнээс уран сайхны тод томруун, нийтлэг дүрийг тодруулан авч бүтээнэ гэдэг зохиолч хүнээс амьдралын асар их мэдлэг, авьяас чадвар, шаргуу хөдөлмөр шаардах ажил юм. Иймд зохиолч хүн лабораторио элбэг баян, тэндээс гарах бүтээлээ үнэтэй цэнтэй байлгахын тулд олон арван хүнтэй уулзаж, ярилцаж, амжилт бүтээл, арга, туршлага, хүсэл мөрөөдөлтэй нь танилцаж, ардынхаа аман зохиол, зан заншлыг нарийн судалж мэдэх шаардлагатай. Иймд зохиолчийн лаборатори гэдэг амьдралын их талбар юм. 

	Олон зуун жилийн турш үе улиран туурвигдаж, улам улам боловсорч, чухам л шижир алт шиг тунгаагдсан манай ардын аман зохиол, цэцэн мэргэн ухаан, ард түмний амьдрал байдал, зан заншил энэ бүхнээс л ямагт суралцахыг би хичээдэг. Нэг үгээр хэлбэл, ард түмэн аливаа уран бүтээлчийн ачит багш нь, үнэнч туслагч нь, мэргэн шүүгч нь юм. Манай ахмад үеийн зохиолчид, өнөөгийн шилдэг бүтээлчид, гадаадын алдарт зохиолчид цөм л бидний багш, зөвлөгчид юм. Эд нар цөм ард түмнийхээ амьдрал тэмцлийн баян туршлага, эрдэм мэдлэгээс цуцалтгүй суралцсан хүмүүс байдаг. Иймээс бидний зохиолчид насан туршид ард түмнээсээ, шилдэг бүтээлчдээсээ суралцах үүрэгтэй. Аль ч үеийн уран бүтээлчийн нэг гол зорилт нь зохиол бүтээлдээ эрин үеэ тусгаж, эрин үеийнхээ тухай хойч үедээ үнэн мөнөөр хэлж өгөх явдал юм. Иймд залуу зохиолчид эх орныхоо өнөөгийн бүтээн байгуулалтад биечлэн идэвхтэй оролцож, амьдралын хүчирхэг алхаатай ямагт мөр зэрэгцэж байж л, сая өнөөгийн уншигчдынхаа таашаал талархал Хүлээх бүтээл туурвиж чадна. 

	Зохиол бүтээлийнхээ сэдэв санааг ард түмэн, амьдралын гүнээс олж авах хэрэгтэй гэж залуу нөхдөдөө зөвлөмөөр байна. Ард түмэн, амьдрал, хөдөлмөр нь зохиол бүтээл ундрах эрдэнэсийн арвин сан ч болдог, зохиолчийн эрдэмт мэргэн багш нь ч болдог яндашгүй баян, хэмжээлшгүй өргөн далай юм. 

	 


ЭРГЭН САНАХАД

	 

	Их Нацагдоржтой нүүр тулгаран уулзаж танилцсанаа төрснийх нь 80 дахь жилийн ойн энэ өдөр эргэн санахад дурсгалтай байна. Тавь гаруй жилийн өмнө билээ. Нөхөр Д. Намдагийн хамт тэр үеийн өндөр хоршоо (одоогийн Дүрслэх урлагийн музей)-ны ойролцоо явж байтал урдаас маань эрээн захтай шар өнгийн илгэн цамцтай, тавьдаг өмд өмссөн, дунд хэрийн нуруутай залуу угтан ирж, бидэнтэй гар барин мэндлээд, Намдагтай эхлээд монголоор, дараа нь нэг хэсэг германаар ярилцаж байгаад, “За баяртай” гээд байшингийн булан тойрон одов.

	— Энэ хэн бэ? гэж намайг асуухад Намдаг, 

	— Энэ бол Дашдоржийн Нацагдорж. Чиний уншиж суудаг шүлэг зохиолуудыг бичсэн хүн гэж хариулсан юм. 

	Ингэж их зохиолчтой анх уулзсан билээ. Түүнээс хойш уран зохиолчдын бүлгэмийн хурал дээр зохиолч Нацагдоржтой нэг бус удаа уулзаж байсан. 1933 оны намрын нэг хурал дээр би өөрийн бичсэн “Хайран хамар” гэдэг шүлгийг баахан ичингүйрэн уншихад, бүлгэмийн хуралд суугчид хоорондоо инээлдэн, “Энэ хүүхэд бас ийм юм бичнэ ээ” гэсэн шиг байдалтай байв. Тэгэхэд их Нацагдорж дув дуугүй, толгойгоо баахан хазайлган сууж байсныг санаж байна. Миний бичсэн тэр шүлгийг бусад зохиолчид “ингэж шууд илээр бичиж болдоггүй юм” гэж шүүмжлэв. 

	Их Нацагдорж бага зэрэг инээх төлөвтэй, хааяа миний зүг харж суухад, “За одоо юу хэлдэг бол? Энэ. шүлгийг энд дэмий уншиж дээ” хэмээн гэмшиж, түүний ам нээхийг хүлээж байлаа. Нэлээд хэдэн хүн ярьсны дараа их Нацагдорж надад хандаж “Чи хэдэн настай вэ?” гэж асуугаад, “... энэ шүлэг чинь зүгээр болжээ. Гэхдээ засмаар юм байна. Ер нь бичсэн зохиолоо дахин дахин уншин хянаж улам улам сайжруулж байх хэрэгтэй...” гэж сургамжилсныг тодорхой санаж байна. 

	Тэр үеийн Цэнгэлдэх хүрээлэнгийн нэг тасалгаанд 7 хоног тутам цуглардаг байсан уран зохиолчдын бүлгэмийн хурал дээр “Хайран хамар” гэсэн гарчигтай шүлэг бичих даалгаврыг бидэнд өгсөн юм. Иймээс тэр өдрийн хуралд байсан зохиолчид цөм л ийм гарчигтай шүлэг бичсэн билээ. 

	Миний бичсэн энэ шүлгийн гар бичмэл эхийн зарим мөрийг зохиолч Буяннэмэх засаж өгсөн нь одоо ч надад байдаг юм. Би энэ шүлгийг 1974 онд ихээхэн засаж, дахин хэвлүүлсэн билээ. 

	Их Нацагдоржийн “Хуучин хүү”, “Шувуун саарал”, “Хөдөө талын үзэсгэлэн” өгүүллэг, “Алтан цох”, “Анчар”, “Хоригдол” зэрэг орчуулсан зохиолуудыг нь сэтгэл бахдан уншдаг сан. 

	 

	“Шувуун саарал морь нь Сүрэнхүүгийн унаа... 

	Сүүмийн сүүмийн харагдах нь Сүнжидмаагийн нутаг”

	 

	гэх буюу “Гэрээс гарч ирэх Сүнжидмаагийн хасын царай нь хав харанхуйн дунд туяа тусгана” гэж уншихад, дорнод Монголын уудам саруул тал нутагт морин дэл дээгүүр давхилдах идэр залуусыг санагдуулдаг сан. 

	Их Нацагдорж нь зохиол бүтээлдээ эх орныхоо байгалийн ариун нандин хөрөг, гоо үзэсгэлэнг бадрангуй яруу сайхан үгээр дүрслэн зурж хуучин Монголын хоцрогдсон бүдүүлэг ёс байдлыг хурцаар шүүмжлэн, шинэ Монголын шинэтгэх дэвшилт үйлсийг магтан дуулж, зохиолын хэв шинжит дүрийг цөөхөн үгээр маш гайхамшигтай, хурц тодоор гаргасан байдаг юм.

	Их Нацагдорж үг цөөнтэй, төвшин төлөв, даруу хүн байлаа. Уран зохиолчдын бүлгэмийн хурал дээр хүмүүсийн яриаг сайтар чагнаж, голдуу сүүлийн бүлэгт үг дуугардаг, шүүмж сургамж нь утга төгөлдөр, ямагт онож хэлдэг байсан гэж боддог. Ингэж ч бүлгэмийн гишүүд ярилцдаг, түүний үгийг маш хичээнгүйлэн сонсдог сон. 

	1924 хуралдсан МАХН-ын III их хурлаас 1921 оны III сарын 1-3-ны өдрүүдэд Дээд Шивээнд болсон зөвлөгөөнийг намын анхдугаар их хурал гэж нэрлэхээр тогтсоныг та бүхэн сайн мэдэх бөлгөө. МАХН-ын энэхүү анхдугаар их хуралд оролцсон гишүүдийн нэг эмэгтэй Бадамжав гуайн яриаг их л анхааралтайгаар сонсож, франц хэлнээс нэгэн зүйл ном орчуулан тайлбарлуулж суудаг сан. Бадамжав гуайнх тэгэхэд одоогийн анагаах ухааны дээд сургуулийн урд дэнж дээр хашаанд, би гэрийнх нь арханд, жижигхэн байшинд нь суудаг байсан учир тэднийд орж гардаг, заримдаа түлээг нь хагалан, галыг нь түлж өгдөг байлаа. Энэ нь 1934 он байсан бөгөөд чухам тэр үеэс л их Нацагдоржтой энэ тэрийг хүүрнэн ярилцдаг, зохиол бичих талаар асууж лавладаг болсон юм. 

	Их Нацагдорж Судар бичгийн хүрээлэнд монгол хэл бичгийн эрдэмтэн Цэвэл гуайтай нэг өрөөнд, нэг ширээний хоёр талд урд урдаасаа харан сууж ажилладаг байхыг нь мэднэ. 

	Их Нацагдорж маань хэдийгээр залуухнаараа биднээс салан одсон боловч, баян дэлгэр эх орныхоо бадралт соёлын талбарт эрдмийн тариа тарилцаж амжсан гавьяат үйлстний нэгэн билээ. 

	Судар бичгийн хүрээлэнд байхдаа их зохиолч Нацагдорж “Учиртай гурван толгой” дууриа бичсэн гэж Цэвэл гуай надад 1984 оны эхээр ярьж байсан билээ. Монголын орчин үеийн утга зохиолыг үндэслэгч Дашдоржийн Нацагдоржийн сод мэргэн авьяас билгээр туурвигдсан зохиолуудаас сурч хүмүүжсэн хүний нэг мөний хувьд өчүүхэн сурагч би их зохиолчийн төрсний 80 жилийн ойд зориулсан уран үгсийн чуулганд оролцож, түүний тухай бяцхан дурсамж өргөж байгаадаа нэн баяртай байна. 

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

